
 d Ақырҭуа-аԥсуа еибашьра 
ашьҭахь Аԥсны аҳәынҭқарратә, 
ауаажәларратә, аполитикатә ԥсҭа-
заараҿы зеиԥш ҳамбац ахҭыс ҟа-
леит. Лахьы иаԥшны ҳәа акәым-
кәа, аҿар дыррала, ҟыбаҩла, 
хшыҩҵаррала аԥышәара иахыжь-
ны, аҳәынҭқарраҿы анапхгаратә 
ҭыԥқәа рахь амҩа рзаартра. Уи 
азы еиҿкаан аконкурс «Аԥсны 
акоманда», алҵшәақәа еихшьалан 
ааигәа.

Еилкаахеит аконкурс «Аԥсны ако-
манда» аҟны аиааира згаз. Ари акон-
курс мҩаԥган аԥеиԥш змоу анапх-
гаҩцәа раарԥшреи рыдгылареи рзы, 
атәылаҿы акадртә резерв аԥҵара-
зы. Урҭ 22-ҩык ыҟоуп. Аԥсны Ахада 
Бадра Гәынба раԥхьа 4-ҩык Аԥсны 
аҭакԥхықәра зцу амаҵура ҭыԥқәа 
ишырхадыргыло атәы реиҳәеит. Иа-
ра убас, аконкурс иалахәыз дрықә-
ныҳәеит, иаҵишьит аиааира еснагь 
аҭакԥхықәра ду шацу. 

«Аԥсны иахьабалак – аҳәынҭ-

сектор, амуниципалтә, ауаажәлар-
ратә усхкқәа, аекономика еиуе-
иԥшым ахырхарҭақәа рҟны аиҭакра 
дуқәа рымҩа ианылеит. Аиҭакра 
дуқәа ракәзар, урҭ еснагь хадара 
рзыруеит абаҩхатәра злоу, зымч -
зылша ӷәӷәоу, аԥшьгамҭа ҿыцқәа 
цәырызгауа ауаа, ауадаҩрақәа, 
аҭакԥхықәрақәа ирцәымшәауа. 
Иахьа урҭ шәара шәакәхеит. Издыру-
еит, шәара шәыҩнуҵҟа иҟоуп егьырҭ 
атәылақәа рҟынтәи аконкурс ахь иа-
аз, избанзар ишәҭахуп шәыԥсадгьыл 
ахь ахынҳәра, уи бзиарак азыҟаҵа-
ра. Ари ашьаҿа ҳаҭыр ақәаҳҵоит, 
ҳашәзыԥшуп ауадаҩрақәа ирзы-
хиоу зегьы. Арҭ ахымшк шәара шәзы  
имариаз ԥышәарамызт. Агәра згоит, 
урҭ шәара шәшеидыркылаз, «ако-
манда ацәаныррақәа» шдырҵысыз. 
Шәарҭ ҳтәылаҿы еиӷьу аиҭакрақәа 
зылшауа мчны шәыҟоуп. Аԥсны аиз-
ҳазыӷьаразы аҽеидкылара ҳазыхио-
уп. Шәҿаԥхьа ишьҭоуп иҵегьы ахы 
аус адулара, ари ахьӡ – ҳамҭа ма-
царан акәымкәа, ҭакԥхықәра дууп. 

Агәра жәга, шәара шәахь адҵақәеи 
аҭахрақәеи иаҳагьы ишьҭыҵуеит. 
Агәра хасҵоит, аконкурс «Аԥсны 
акоманда» мчыс иамоу уи алша-
рақәа шракәу. Насгьы аиааира згаз 
рзы мацара акәымкәа, иахьа ире-
иӷьхаз рсиаҿы зхы зымбаз рзгьы. 
Еиҭасҳәоит, ҳтәыла шәаҭахуп, ҳаргьы 
иаҳҭахуп шәара шәидеиақәа, шәымч 
-шәылша, шәзанааҭдырра. Иааҳал-
шо ҟаҳҵоит урҭ қәнагала ахархәа-
ра роурц азы». 

Аиааира ргеит 22-ҩык, урҭ рахь-
тә 17-ҩык хацәоуп, 5-ҩык ҳәсо-
уп. Зегьы иреиҳауп 31-35 шықә-

са ирҭагылоу рыҩнуҵҟа аиааира 
згаз. Урҭ 9-ҩык ыҟоуп, 26-36 шықә-
са ирҭагылоу рахьтә – 5-ҩык, 36-40 
ш. – 3, 18-25, 41-45 шықәса зхыҵуа 
рахьтә – ҩыџьа-ҩыџьа, 46-50 шықә-
са – аӡәы. Урҭ аус руеит еиуеиԥшым 
ахырхарҭақәа рыла, аха иаҳарак 
аҳәынҭқарратә маҵзуреи аҿар рпо-
литикеи рҟны.

Аконкурс анеихыршьалоз Аԥс-
ны Ахада Бадра Гәынба аиааира 
згази афиналистцәеи амаҵурақәа 
рыдигалеит: 

Еихшьалоуп аконкурс «Аԥсны акоманда».
Иалкаахаз анапхгарахь рымҩа аартуп

Мҩамш, аиааира згаз!

Ажьиба Иаҭыр Рауф-иԥа
Аршба Беслан Дмитри-иԥа
Аршба Константин Алеқсеи-иԥа
Ашәба Саид Борис-иԥа
Вартикиан Анжелика Оҭар-иԥҳа
Гогиа Едуард Оҭар-иԥа
Гогохиа Анана Кахабер-иԥҳа
Гәыниа Анна Иван-иԥҳа
Ӡиӡариа Ҳамида Адгәыр-иԥҳа
Кокосқьыр Георги Олег-иԥа
Маршьан Лаша Владимир-иԥа
Амқәаб Ҭеимураз Зураб-иԥа
Минасиан Роберт Рафаел-иԥа
Попов Виачеслав Владимир-иԥа
Сангәылиа Сергеи Станислав-иԥа
Ҭарба Нури Даур-иԥа
Ҳагба Демид Роман-иԥа
Хәытаба Инал Лаврент-иԥа
Ҵнариа Саид Беслан-иԥа
Цыбулевскаиа Маиа Васили-иԥҳа
Чапанӡе Георги Џьамбул-иԥа
Ебжьноу Саид Емиль-иԥа

 g «Ӷәӷәалаҵәҟьа агәра згоит, аконкурс 
ишы шьаҳәнаргылаз акадртә резерв 
ӷәӷәа. Урҭ рҿаԥхьа занааҭла, маҵурала 
ашьҭыҵразы, атәылеи ажәлари рыбза-
заразы ҭакԥкыҳәрала аусуразы ашәҳәа 
зегьы аартхоит». 

Бадра Гәынба
ӷ

(Алгарҭа 2-тәи ад.)

 d Алитератураҭҵааҩ, акритик, апублицист  
Руслан Хәанеи-иҧа Қапба ихьӡ еицырды-
руеит. 1979 ш. СССР ашәҟәыҩҩцәа Реидгы-
леи Аҧсны ашәҟәыҩҩцәа Реидгылеи рахь 
дрыдыркылеит, 1999 ш. раахыс Урыстәыла 
ашәҟәыҩҩцәа Реидгыла далоуп, ианашьоуп 
Д. И. Гәлиа ихьӡ зху Аҳәынҭқарратә премиа, 
Аҧсны аҭҵаарадырра зҽаҧсазтәыз аус-
зуҩы ҳәа аҳаҭыртә хьӡы ихҵоуп, ианашьоуп 
«Ахьӡ-Аԥша» аорден аҩбатәи аҩаӡара.

Р. Қапба диит 1935 ш. апрель 14 рзы 
Очамчыра араион Арасаӡыхь ақыҭан. Ихаҭа 
дшыԥшқаз иаб акыр заа машәырла иҧсҭазаа-
ра ҿахҵәеит. Иан Уардшька Мамсыр-иҧҳа До-
пуа лхаҭагьы 29 шықәсазаҵәык роуп инылҵыз. 
Заҧхьаҟа иҵарауаҩхараны иҟаз Руслан Хәа-
неи-иԥеи иара убас иашьцәеи иаҳәшьцәеи 
раншьцәа аибара дмырбакәа ирааӡеит, ршьа-
пы иқәдыргылеит.

Р. Қапба Арасаӡыхьтәи 8-шықәсатәи ашкол 
даналга нахыс абжьаратә ҵара хиркәше-
ит 1954 ш. Тамшьтәи ашкол аҟны, дагьҭалоит 
Аҟәатәи аҳәынҭқарратә арҵаҩратә институт 
афилологиатә факультет аҧсуа-аурыс ҟәша. 
1959 ш. иҵара даналга дрыдыркылоит агазеҭ 
«Аҧсны ҟаҧшь» («Аҧсны») аредакциаҿы ли-
тературатә усзуҩыс, ашьҭахь – арҵаҩцәа ре-
иҭазыҟаҵара Аҟәатәи афилиал аҟны аус иуан. 

 Еиуеиҧшым ашықәсқәа раан аус иуан: 
ашәҟәҭыжьырҭа «Алашара» аредакторс, ажур-
нал «Ашколи аҧсҭазаареи» аҭакзыҧхықәу 

амаӡаныҟәгаҩс, Д.И.Гәлиа ихьӡ зху Аҧсуаҭҵа-
ара аинститут аҭҵаарадырратә усзуҩы еиҳа-
быс, 1989 ш. инаркны аинститут аҟны иусу-
ра инаҷыданы Аҧснытәи аҳәынҭуниверситет 
аҟны астудентцәа аҧсуа литература аҭоурых 
иазкны алекциақәа дырзаԥхьон. Иахьа Аԥсу-
аҭҵаара аинститут алитература аҟәша аҭҵаа-
радырратә усзуҩы нага ҳәа дыԥхьаӡоуп. 

Р. Қапба Тамшьтәи ашкол ахь даниас 
еиҳагьы дазҿлымҳахо далагеит аҵарадырра. 
Ибзианы ишигәалашәо ала, уи аус ҧшьа иац-
храаит арҵаҩцәа дуқәа Надежда Кобахиа, Виа-

нор Занҭариа, Гьаргь Бжьаниа уҳәа. 
Усҟан аҵара ицызҵоз заҧхьаҟа акыр 

зылҵраны иҟаз иқәлацәеи иареи реиҩыза-
ра дырӡуамызт. Хьаас имоу – иҩызцәа рахьтә 
аӡәырҩы рыԥсҭазаара иалҵхьеит. 

Р. Қапба алитература азҿлымҳара анаҩсан-
гьы заа ихатә ҩымҭақәа раҧҵаразы иҽҧишәо 
далагеит. 9-тәи акласс аҟны дантәаз инар-
кны агазеҭ «Аҧсны ҟаҧшь» аредакциахь 
ақыҭа ҧсҭазаара иазкыз ажәабжь кьаҿқәа 
ааишьҭуан. 

Руслан Хәанеи-иԥа ианшьа, аҵарауаҩ ду 
Хә. Бӷажәба ҽнак иабжьеигеит ҿыц иҭыҵыз М. 
Лакрба иновеллақәа реизга иазкны арецен-
зиа иҩырц, убри алагьы иҽҧишәарц. Иахьа 
дшазхәыцуа ала, раҧхьатәи ашьаҿақәа 
ҟазҵоз ақәыҧш изы уи гәаӷьыуацәан. Аха 
аҩра иаҧшьигеит. Иахьынӡаилшоз игәцаракны 
дазнеит. Ианыхиркәша Хә. Бӷажәба даирҧхье-
ит. «Ицәгьам, аха ирацәаны уаҧхьалароуп», – 
ҳәа иеиҳәаз ажәақәа ихамыршҭкәа игәникы-
леит.  Уи нахыс есааира аҧышәа ирҳауан, 
дҭышәынтәалон.

Аҧсуа литератураҭҵаареи акритикеи 
ирызкны 200 инареиҳаны астатиақәеи ао-
черкқәеи знапы иҵызххьоу, 30 инареиҳаны 
ашәҟәқәа ҭзыжьхьоу Р. Қапба, аханатә еиҧш, 
арҿиара ианапы алакуп. М. Лакрба изикыз 
ашәҟәы «Рыцарь аламыса», иара убас Хә. 
Бӷажәба изку «Хухут Бгажба. Жизнь и твор-
чество» аурысшәахь еиҭаганы иҭыҵхьеит. Арҭ 
аҿырҧшқәа иаҳдырбоит аҵарауаҩ имоно-
графиақәа шаҟа инарҭбааны, инарҵауланы 
дрызнеиуа. 

Аҧсҭазаара ду ахь амҩа дананыла, еснагь 
мҩанызас имаз иабацәа рҵас-рқьабз, раҧсу-

ара, рыламыс, ржәытә ажәабжьқәа, урҭ иры-
цу аҳауа зҩыда шьагәыҭс, уасхырс иамоуп 
аҵарауаҩ иеизҳара, ишьақәгылара. Иразҟы 
иалан иахьакәзаалакгьы аҩызцәа бзиақәеи 
иареи реиқәшәара. Аха зегьы инарҷыданы 
40 шықәса зыҧсҭазаара еилаз, иаамҭамкәа 
здунеи зыҧсахыз, лыжәлари лыҧсадгьы-
ли ламысла рымаҵ зухьаз, аҵара-ааӡара аус 
акырӡа иазааҧсахьаз иҧшәмаҧҳәыс Маро 
Нинуа дарӷьажәҩаны дахьивагылаз ирҿиара 
агәацҧыҳәара инаҭон. 

Алитература-критикатә статиақәеи ао-
черкқәеи реизгақәа: «Акритикатә етиудқәа», 
«Ахәышҭаареи азқәаҭыԥи», «Аԥсҭазаара ахаҿ-
сахьақәа», «Ҩ-лахьынҵак», «Ҳара ҳазҽеи-
хар…», «Аамҭеикәшара зегьы азылагом», «Ажәа 
сахьарк абчараҳцәа», «Адоуҳа ашҭа», «Мықә 
аӡиас ахәыҭхәыҭбжьы» уҳәа рҟны рырҿиара 
дахцәажәоит аԥсуа шәҟәыҩҩцәа: Б. Шьынқәба, 
А. Џьонуа, А Гогәуа, Н. Ҭарԥҳа, А. Џьениа, М. 
Лашәриа, Н. Кәыҵниа, П. Бебиа уҳәа аӡәырҩы. 
Араҟа лымкаала иазааҭгыламзар  ауам даҽак-
гьы. Р. Қапба шьарда илиршахьеит заатәи аԥ-
суа журналистика аҭоурых аҭҵаара инамада-
ны уи амаҵ азызуаз  аҟазацәа рыԥсҭазаареи 
рырҿиареи рыҭҵаараҿы. 

 Ааигәа иҭыҵит аҵарауаҩ аҭыжьра иазирхи-
аз аҵыхәтәантәи ашықәсқәа рзы аус здиулоз 
ашәҟәыҩҩы С. Кәыҵниа  иҧсҭазаареи ирҿи-
ареи ирызку ишәҟәы. Р.Қапба аханатә еиҧш 
арҿиара агәацҧыҳәара имоуп. Ишәҟәқәа ами-
лаҭтә литература знысхьоу амҩа аадырҧшуеит.

Аҧсны аҭҵаарадыррақәа Ракадемиа ҳаҭыр 
зқәу адоктор абжьааҧнеиҧш, истатиақәеи 
иочеркқәеи апериодикатә кьыҧхь ианылоит, 
еиуеиҧшым аизгақәа иргәыларҵоит, ишҭыцыц 
иҭыҵуеит ишәҟәқәа. 

Агазеҭ «Аԥсны» анапхгареи аусзуҩцәеи 
гәык-ҧсыкала Руслан Хәанеи-иԥа Қапба 90 
шықәса ихыҵра идныҳәалауа, изеиӷьаҳшьоит 
агәабзиареи аԥсуа иқәранҵыра дуи. 

Иҭҵааратә усура амҽхак ҭбаауп
Руслан  Қапба 90 ш. ихыҵит

 d Аҵарауаҩ Руслан Қапба ины-
смҩаҿы аҭыԥ ҷыда аанныркыло-
ит агазеҭ «Аԥсны ҟаԥшь» (иахьа 
– «Аԥсны») аредакциаҿы аус ани-
уаз ашықәсқәа. Араҟа аԥсҭаза-
аратә ԥышәа ирҳаит, ҳтәылаҿы 
имҩаԥысуаз ахҭысқәа инарҵаула-
ны дыргәыланарԥшуан. 1970-тәи 
ашықәсқәа раан агазеҭ ианиҵаз 
рахьтә ишәыдаагало истатиақәа 
руак иаанарԥшуеит аҿар аԥсуа 
литература ишазхьаԥшуаз, рхатә 
ҩымҭақәа раԥҵараҿы рыҽшԥыр-
шәоз. Хымԥада, уи иахьагьы акту-
алра алоуп.

Агазеҭ «Аҧсны ҟаҧшь» аре-
дакциа есымша иаиуеит ажәеин-
раалақәа, ажәабжьқәа, арецензиа 
ссақәа. Урҭ рыҩуеит иҭышәынтәа-
лахьоу ашәҟәыҩҩцәа, аҵарауаа ры-
дагьы, ҿыц, аҩра иалаго, абжьаратә 
школқәеи ҳаинститутқәеи рҿы аҵа-
ра зҵо, еиуеиҧшым анаплакқәа рҿы 
аус зуа, аррамаҵура зхызго аҿар. Ари 
иреалтәу афакт ахаҭа уаргәырӷьо-
ит, ҳмилаҭ уаҵәтәи аҧеиҧш азы 
агәалаҟара ҟаимаҭ унаҭоит. Ари урҭ 
ирыҩуа зегьы ибзиоуп ҳәа акәым иа-
анаго. Уи наҳнарбонт аҧсуа литера-
тура бзиа избо, иаҧхьо аҿар арина-
хысгьы ишаҵагыло, ишрызҳауа.

Иахьа ҳара иаҳкьыҧхьуент 
аҵыхәтәантәи аамҭазы аредакциа 
иааиуз ҿыц аҩра иалаго аҿар рҩ-
ымҭақәа реилыргара иазкыу астатиа.

Ҳаҧхьа иқәуп аредакциа иаиуз 
ажәеинраалақәа, ажәабжь хәыҷқәа 
(аиумортә ҟазшьа змоу), арецензиа 

ссақәа. Урҭ рҿы авторцәа алацәажәо-
ит иахьатәи ҳажәлар рыҧсҭазаара 
лаша, рхатә махәҿала ишыхандеи-
уа, ҳҿар аҵареи аусуреи ргәаҳәара 
шрымоу, ишеиларгӡо, ҷыдала изааӡаз 
ршколқәа, изҭоу ринститутқәа бзиа 
ишырбо, рџьынџьтәыла ишазгәку. 
Иаҭаххаргьы Олег Кошевоии, Влади-
мир Ҳаразиеи, Володиа Ԥачлиеи ре-
иҧш рхы-рыҧсы ишамеигӡо, ишахҭ-
нырҵо. Абарҭқәа зегьы дара рҿаратә 
блала, рдырра амҽхак излаҵанакуа-
ла, рсахьаркыратә напҟазара излал-
шо ала иаадырҧшуеит. Уаҟа иумбарц 
залшом ҳсовет хьыбҿар коммунист 
ҵасла ишааӡоу, ишхәыцуа.

Ҳәарас иаҭахузеи, зегь реиҳа 
змаршәа ктәу, ацәанырра иаша 
зҭахыу, ажәа гәылыршәаны иахьыр-
цәажәатәу апоезиаҟны ҿыц аҩра 
иалагаз ирыгыу рацәахоит. Урҭ ари 
аҟазара хкы иаҭахыу рдыруа, сахьар-
кырала ихзыркуа, идеиала изырҵа-
уло, апоетикатә амыругақәа зегьы 
рыла еиқәхаҧс иаразнак изыҟалом. 
Шамахаӡак акәымзар, ус ҟалашьагьы 
амаӡам.

Авторцәа қәыҧшқәа атема ал-
хшьа, аидеиатә ҵакы арҵаула-
ра, асахьаркра, аиҿырҧшрақәа 
рхархәара рыҟны рнапҟазара аз-
хом, изынаӡом апоезиа иаша аҟынӡа. 
Аха иҳәатәуп аҽакгьы. Ауаҩы рҿи-
аратә мцабзк иламзар, убрахь ихо 
дызго цәаныррак дамыргәаҭеиуа-
зар, ашәҟәыҩра инапы алеикуам. 
Амала, убарҭ ацәаныррақәа зегьы 
мчыла еиҟарам, еиҧшны изеицшәу-
ам, насгьы абаҩхатәра ауаҩы иҧса-

баратәны иламзар, аџьеи абзиаба-
бареи рымацара аҟаза дырзааӡом, 
шьҭада-мҭада заа иҿыцәоит кәицк 
игәаҵаҿ иакызаргьы.

Абри астатиаҿы срыхцәажәар 
сҭахыуп ааскьа аредакциа иа-
иоуз, ҿыц аҩра иалагаз ражәе-
инраалақәак.

Урҭ равторцәа ҵаҩцәоуп, сту-
дентцәоуп, ишахтиорцәоуп, иҵоура-
ны аҧсҭазаара ду ахь ашьаҿақәа 
реихгара иаҿуп. Амала, иуадаҩуп 
уажәтаи рҩымҭа хәыҷқәа рыла 
ҧхьаҟатәи рлитературатә лахьынҵа 
зеиҧшрахаша алкаа аҟацара. Араҟа 
зҩымҭақәа ҳамоу рахьтә ҧыҭҩык 
еиҳа еиӷьны рхы аус адыруло-
ит, рдырра, рҟазара аадырҧшуеит, 
уимоу иуҧылоит апоезиа цәаҳәа 
ссирқәа, иугәаҧханы узыҧхьаша, 
игәнукылаша.

Кәтолтәи абжьаратә школ аҵаҩы 
М. Кәыҵниа иажәеинраала «Аҧс-
ны» аҿы иҩуеит: «Иахьа ишәҭуеит, 
иҧшӡахоит Аҧсынра, амра каҧхо-
ит араҟа ижжаӡа...».

Автор қәыҧш ибоит Аҧсны 
аразҟы бзиа ишҭагылоу, аҧсҭазаа-
ра шгәазырҳагоу. Уи даргәырӷьоит 
иара ипоезиатә цәаҳәақәа макьа-
на ишрыхәҭоу имшәыцзаргьы, 
ашәа рзиҳәоит цәанырра ҧхала. 
Абар Л. Хынҭәҧҳа заҟа ибзианы, 
аџьатә пафос аҵаҵаны, дызну адгьыл 
дшаҧшәмоу лдыруа илҳәауа абарҭ 
ацәаҳәақәа рҟны: «Са схандеиларц 
адгьыл сықәнагалеит, Ерцахә ашла 
схаларц сҭахыуп..».

Автор қәыҧш заманала еилылка-
ауеит абзиа, аџьа еснагь ишыуадаҩу, 
ҳаракыра дук ахалара ишаҩызоу. Уб-
ри азоуп уи лымҩа Ерцахә изадыл-
кыло, уахь дхаларц зылҭахыу.

Ажәеинраала «Арасаӡыхь» аҿы 
ашахтиор М. Ломиа бзиа ибаны, 
дазышәаҳәоит дахьиз, дахьааӡаз 
иқыҭа гәакьа. Уи ажәеинраала иа-
гу ыҟазаргьы, агәаҵа иҭыҵуеит. Иб-
зиоу ацәаҳәақәа уҧылоит, иаагап 
аҿырҧштәы: «Сыгага ласбахаз-
шәа сшьапы иахьынҳалан». Араҟа 
аиҿырҧшра шьахә ыҟоуп, ухаҿы 
иаанхоит.

Тҟәарчалтәи аҵаҩы З. Аргәын 
аҧсуаа рхаҵара, абиҧарала ирылоу 
агәымшәара, Аҧсадгьыл азгәыкра 
дазгәдууа иажәеинраала «Ахаҵара 
ҧсӡом» аҿы ҳаҧхьоит:

Амра хааӡа ажәҩан икыдуп, 
Сышьха ӡышқәагьы гылоуп 
                                      иразынха.
Аҧсуа, иахьа иаҳагьы длахҿыхуп,
Ахаҵа рашәа ҭыҩуеит имӡырха.
Автор қәыҧш ҟаимаҭла еиликаау-

еит ахаҵара еснагь ҳаҭыр шақәу. Аҧ-
суаа жәытәгьы афырхаҵара нцәахәык 
еиҧш ишахәаҧшуаз. Урҭ ишрылиаау-
аз зыхьӡ кашәара ақәым афырхацәа. 
З. Аргәын иахьатәи аҧсҭазаараҿгьы 
ихымҧадатәины ибоит афырхаҵара, 
даҽа аамҭанык еиҧшымкәа, еиҳагьы 
иаҭахны иҧхьаӡоит.

Абзиабара еснагь ишыцқьоу, 
аҧсҭазааразы ишхыҵхырҭоу, на-
сгьы уи ацәгьа-мыцәгьа, аиҵаҟәаҟәа 
усқәа ишырзымшьуа атәоуп иаҳәо 
Л. Асланӡиаҧҳа лажәеинраала «Иа-
га рӡбап» аҿгьы.

Ҳәарас иаҭахыузеи, ҿыц аҩра иа-
лагаз илыгыу, лымч зқәымхо шмаҷым-
гьы, еиҳаракгьы џьара-џьара ажәақәа 
рыртәараҿы, реинраалараҿы апоезиа 
аҧҟарақәа дшырзықәмныҟәогьы, лы-
гәҭакы дақәшәаны, ахшыҩҵак аҭаны 
иаалырҧшуеит.

Абар абзиабарази уи зырхәанчо 
лхы рықәкны илҳәо:

Сара ахаангьы урҭ рыгәра згом,
Схеиҧшҵәҟьа уаргьы суцәшәом.
Ҳазтахым ирҳәаргьы иҟам-ианым,
Ҳазҭахыугьы ыҟами,
                             ҳамҩақәа акым.
Автор қәыҧш Р. Какәбаа иажәе-

инраалақәа акык-ҩбак араионтә 
газеҭ «Акоммунизм ахь» аҿы ир-
кьыҧхьхьеит. Аха уи акьыҧхьра 
дахыццакуам, ихы аус адиулоит, аҵа-
ра иҵоит. Ус шакәу рҳәоит ааскьа 
ҳашҟа иааишьҭыз иажәеинраалақәа.

Ҳәарада, урҭ макьана акыр рыгы-
уп, аха имҩашьо иубоит арҿиаратә 
баҩхатәра шилоу аҟара.

Р. Какәбаа дазгәдууеит ихатәы 
бызшәа, Дырмит ду амилаҭ литерату-
ра аҟарҟы злаирхәхәыз аҧсуа быз-
шәа.

Capa санцәажәо сыбызшәала,
Сгәалаҟара ӷәӷәоуп.
С-Аҧсны еимыздауеит

сҽыкәашала,
Насыҧ ду змоу са соуп.
Агазеҭ «Аҧсны ҟаҧшь» аредак-

циа ахь лассы-лассы ажәеинраалақәа, 
аиумортә жәабжьқәа, арецензиа 
ссақәа зыҩуа иреиуоуп Н. Адлеи-ҧҳа, 
В. Кәакәасқьыр, Ҷ. Багаҭелиа, Н. Гәлиа, 

И. Аџьынџьал, Р. Какәбаа, Г. Ҷолариа, Ҷ. 
Барганџьиаҧҳа, Н. Багаҭелиа, М. До-
чиа-ҧҳа, Л. Хынҭәба, К. Чарганӡиа, И. 
Аџьынџьал. Џь. Тыҩ-ҧҳа уҳәа убас 
егьырҭгьы.

Ацхыраара, абжьагара, агәа-
лаҟара бзиа рыҭара зегьы ирҭахы-
уп, аха еиҳарак алитературатә усу-
ра знапы алазкуа аҿар. Убри аҟнытә 
ҳашколқәеи, хаинститути рҿы аҵа-
ра зҵо, изыҩуа аҿар рырҵаҩцәа 
анапхгара рырҭалароуп, рылаҧш 
хаа рхызароуп. Убри азы иаҭахыуп 
рҩымҭақәа еизакны алиткружок аҿы 
ирыҧхьаларц, еилдыргаларц, ирыгы-
у-ирыбзоу рарҳәаларц. Ус аҟаҵа-
ра ҩ-уск ирыхәоит: акы, изыҩуа 
ахәыҷқәа еиҳа днарҵоит, иреилнар-
каауеит арҿиара иаҭахыу аҷыда-
рақәа, аҟазшьақәа. Ҩбагьы, аредак-
циахь ирышьҭуа рнапҩымҭақәагьы 
рхаҭабзиара еиҳа еиӷьнатәуеит.

Аҧсуа литература ҧхьаҟатәи 
аҧеиҧш бзиа згәы азыбылуа, иазхәы-
цуа, доуҳатә малны иахәаҧшуа ауаа 
ҷыдала ҳашколқәеи ҳаинститути 
рҿы аҵара дзырҵо арҵаҩцәа-али-
тераторцәа абри азҵаара лымкаа-
ла иазхәыцуазароуп.Урҭ ирдыруаза-
роуп атакҧхықәра ду шрымоу ҳҿар 
рхатәы бызшәеи рлитературеи агәы-
былра дыркразы. Ус акәымкәа, ҿыц 
аҩра иалаго зынӡа ргәыгәҭажьра, 
мамзаргьы ирзыҩуам, иҽеим хәа 
раҳәаны, ргәы ахыршәо уҿааухар, 
иабакылсуеи?  Ҿыц аҩра иалагаз, 
ҳхы шәықәкны иаҳҳәоит: аредак-
циаҿы иаашәышьҭуа шәҩымҭақәа 
иажәеинраалаз, иажәабжьыз, ире-
цензиаз шьарда шәрыцклаҧшла, 
ркьыҧхьраз шәымццаклан, аус ры-
дыжәулала. Иахьа ижәҩыз арахь иа-
амышьҭкәа, уаҵәы шәеиҭаҧхьа, усҟан 
ижәбоит урҭ ирыгыу, насгьы ишырҽе-
итәу. Ишәгәалашәыршәа аурыс кри-
тик ду Н. А. Добролиубов раҧхьатәи 
иҩымҭа иаҧсам ҳәа аниарҳәа, заҟа 
игәнигаз, жәамз дшаргәаҭеиуаз, из-
бан акәзар, уи дақәгәыӷуан, идыру-
ан аредакциаҿы инеигаз иҩымҭа 
шхәдамз. Шәҩымҭақәа хашҟа иа-
ашәышьҭуа аџьа рыдбаланы иҟаҵа-
зароуп, шәхаҟара шәхаҭақәа урҭ 
шәрықәгәыӷуазароуп, аредакциаҿ 
изымҧыхьашәогьы, ирыҧхьогьы 
(ирыгыу шибогьы) иҳәартә еиҧш: 
«аӡыхь удыруеит изаанӡагьы».

 Р. Қапба

Аӡыхь изаанӡагьы иудыруеит 

«Сара даара агәахәара снаҭо-
ит шәара шәдырра ахьынӡаҳараку. 
Шәарҭ шәахьтә дарбанзаалак аӡәы 
иламҩашьо адыррақәа шәымоуп 
– аиааира згаз рыҩнуҵҟа аиԥш, 
иара убас афиналистцәа шәгана-
хьалагьы. Ӷәӷәалаҵәҟьа агәра зго-
ит, аконкурс ишышьақәнаргылаз 
акадртә резерв ӷәӷәа. Урҭ рҿаԥхьа 
занааҭла, маҵурала ашьҭыҵразы, 
атәылеи ажәлари рыбзазаразы 
ҭакԥкықәрала аусуразы ашәқәа 
зегьы аартхоит. Иахьа ҳҳәынҭқарра 
аҭоурых аҿы адаҟьа ҿыц ааҳартуе-
ит. Исыӡбеит иахьанатә раԥхьатәи 
ашьаҿақәа еихаҳгарц. Аконкурс 
«Аԥсны акоманда» аихшьалақәа 
рыла, шәарҭ шәахьтә шьоукы иры-
даагалоит амаҵурақәа» – иҳәеит 
атәыла Ахада.

Убас, аиааира згаз Иаҭыр Ажьи-
ба идгалоуп Аԥсны Аминистрцәа 
Реилазаара аппарат анапхгаҩ иҭыԥ, 
Аԥсырҭ Ҵәыџьба – афинансқәа 
Рминистрра аказна аусбарҭа анапх-
гаҩы иҭыԥ, Баҭал Мышәба – Аԥс-
ны аенергетикеи атранспорти Рми-
нистрра хадара азура, аконкурс 
анапхгаҩы Ҭарашь Ҳагба иакәзар, 
Аԥсны Аԥыза-министр ихаҭыԥуаҩ 
иҭыԥ аҟны аҿар рполитика напх-
гара азура. 

Аԥсны Аҳәынҭқарраҿы Урыстәы-
латәи Афедерациа Ацҳаражәҳәаҩ 
ҷыда Михаил Шургалин иазгәе-
иҭеит, абас еиԥш иҟоу аконкур-
сқәа лшәабзиала жәларбжьаратәи 
аусеицуразы, атәылақәа рбжьа-
ра аԥышәеимдаразы лшара дуны 
ишыҟоу. 

«Аконкурс «Аԥсны акоманда» 
Аԥсны иаҭахижьҭеи акрааҵуан. 
Аҿар маҷҩымкәа гәахәарыла, са-
ра иахьынӡаздыруала, уи аус рҽа-
ладырхәит. Абас еиԥш аусмҩаԥ-
гатәқәа иалдыршоит абаҩхатәра, 
амч-алшара, активра аазырԥшуа 
акадрқәа ралԥшаара. Аконкурс 
анымҩаԥысуаз уаҩы ибон дарбан-
заалак имоу аԥышәа, ахала аусура 
илшоу-илымшоу. Иҟалап, аԥхьаҟа 
дара рхаҭақәагьы ирывагыланы аус 
зуа рҩызцәа қәыԥшцәа рзы иабжь-
гаҩцәаны иҟаларгьы», – иҳәеит Ми-
хаил Шургалин.

Аиааира згаз аҳамҭақәа рана-
шьараан, аконкурс иалахәыз рахь 
ихы нарханы ау аажәларратә про-
ектқәа рзы Урыстәылатәи Афедера-
циа Апрезидент Иусбарҭа аиҳабы 
Сергеи Новиков иҳәеит. 

«Ҩымзи бжаки рыҩнуҵҟала, 
Аԥс ны анапхгара, аплатформа «Ур-
ыстәыла – алшарақәа ртәыла», Уры-
стәылатәи Афедерациа Апрезидент 
Владимир Владимир-иԥа Путин ры-
бзоурала Аԥсны иаҭан аконкурс 
амҩаԥгашьа аԥҟарақәа. Раԥхьаӡа 
иргыланы, аҿар ашәҟәқәа аларҵеит, 
аԥышәарақәа ирхысит, командак-
ны рҽеидыркылеит, нас афинал ахь 
икылсит. Абригьы ишьақәнарӷәӷәо-
ит Аԥсны алшарақәа иртәыланы 
ишыҟало. Афиналгьы – ари нҵә-
амҭам, ари лагамҭоуп. Мшәан, шәа-
ра шәтәыла амаҵура ишацышәҵац 
иацышәҵалоит, агәра згоит шәа-
ра шәыгәҭакқәа зегьы рынагӡа-
ра шшәылшо», – иаҵишьит Сергеи 
Новиков.

Апрезиденттә платформа «Ур-
ы  стәыла – алшарақәа ртәыла» 

ади ректор хада Андреи Бетин 
иаҵишьит аиааира згаз, афинал ахь 
инеиз зегьы аҵара ҷыда ишахысуа 
«Сенеж» аҟазаратә усбарҭаҿы.

«Апрограмма инақәыршәаны, 
уаҟа еиуеиԥшым аусхкқәа знапы 
рылаку анапхгаҩцәа рԥышәа ры-
мардоит. Агәра згоит, ари апро-
грамма ишалнаршауа аԥышәа 
аизакра, иара убас Аԥсны ауааԥ-
сыра рыбзазаразы иаҳагьы лҵшәа 
бзиала, хырҳарала аусура. Акон-
курс ахыркәшарахь инеиз ироуз 
аԥхьахә хада – ари иагьдипломым, 
иагьҳамҭам, ари иӷәӷәоу, еилаҵәоу 
ауаажәларра ирыхәҭакны аҟалара 
алшара ауп», –  иазгәеиҭеит иара. 

«Аԥсны акоманда» алҵшәақәа 
еихшьалан Аҟәа, апрель 11-13 рзы. 
Аконкурс иалахәыз еиуеиԥшым 
анапхгаратә хырхарҭақәа аус ры-
дырулон. Урҭ аздырхиеит аексперт-
цәа, рыхгьы бзианы иаадырԥшит. 

«Аԥсны акоманда» аконкурс 
аԥшьигеит Аԥсны Ахада Бадра Гәы-
нба. Уи шьаҭас иаиуит Урыстәы-
латәи аԥышәа, иара убас апре-
зиденттә платформа «Урыстәыла 
– алшарақәа ртәыла», «Урыстәы-
ла аԥызаҩцәа» ҳәа анапхгаҩцәа 
рконкурс. Аиҿкааратә еилакы ха-
дара азиуит аҿари аспорти русқәа 
рзы Аԥсны Аҳәынҭқарратә еилакы 
ахантәаҩы Ҭарашь Ҳагба. 

Арзаҳалқәа рыдыркылон фев-
раль 12 инаркны март 21 аз ынӡа. 
Иааидкыланы иазыԥ хьагәаҭан 
аконкурстә еицлабрақәа х-етапк. 
Иаларҵеит арзаҳалқәа 3 293.

Урҭ рхыԥхьаӡараҿы еиҳан ас-
пециалистцәа қәыԥшцәа. Уры-
стәылатәи аган инхарҭәааны ам-
етодологиатә,  аконсультациатә 
цх  ы раара анаҭон. Иш аҳбаз аиԥш, 
аҵыхәтәантәи аетап аҟны алахәы-
лацәа рылшарақәа ахәшьара 
рырҭон аексперттә жиури. Дар-
банзаалак ала хәыла иоуит идыр-
рақәа ирықәна газ ахәшьара.

Аиааира згаз ирзыԥшуп атәы-
ла аҳәынҭқарратә усбарҭақәеи 
аилахәыра дуқәеи рҟны аԥышәа 
арҳара, акырӡа зҵазкуа акакәхо-
ит аҳәынҭнапхгареи аменеџьмен-
ти рганахьала иналукааша Уры-
стәылатәи аекспертцәа рԥышәа 
ахархәара.

Еихшьалоуп аконкурс «Аԥсны акоманда».
Иалкаахаз анапхгарахь рымҩа аартуп

(Алгарҭа)

Акьыԥхь иазирхиеит
 Б.Қаџьиа

 d Апрель 15 азы имҩаԥысит Аҟәа 
ақалақь ахадараҿы Ақалақьр-
гыларатә хеилак аилатәара. Уахь 
днаԥхьан Аҟәа ахадара аиҳабы 
инапынҵақәа назыгӡо Ҭемыр Агрба. 
Уи иааигеит амш аусхәаԥштә азҵаа-
ра хадақәа хԥа: асқьала маҷ арҿы-
цра, аҭӡы ианырҵо амуралқәа, ам-
шынҿықә ахаҿра арԥшӡара. Иҳәеит 
апрель 14 азы ишымҩаԥысыз аҳҭ-
ны-қалақь ахадара ахаҭарнакцәеи 
Краснодар архитектор хада еиҳа-
быс дызмоу Краснодартәи атәы-
лаҿацә аделегациеи реиԥылара.

Аспециалистцәа асқьала иана-
хәаԥш ашьҭахь, апроблема аӡбара-
зы ҩ-вариантк ааргеит:  раԥхьатәи 
ахаҿра аиқәырхареи мамзаргь даҽа 
проектк аҟаҵареи.

Ахадара аиҳабы иазгәеиҭеит, ҳасаб 
шырзутәу абри азҵааразы иҟоу агәаа-
нагарақәа зегьы. 

«Ҳара аӡбамҭа шьҭыхны ауа-

ажәларра рҟынӡа инаагароуп. Аамҭа 
даара имаҷуп», – иҳәеит Агрба.

Аилатәара иалахәыз Аҟәатәи 
асқьала маҷ апроект иахцәажәеит. 
Аҟәа архитектор хада Светлана Ша-
менкова иазгәалҭеит, аобиект ахаҿра 
шеиқәырхатәу, избанзар иара архи-
тектуратә баҟаны ишыҟоу, уи ахаҿра 
аиҭакрагьы ауаажәлар рақәыр-
шаҳаҭра шаҭаху. Илҳәеит асиа аҟ-
нытә ус баша ацәаҳәа ахьшьра шамуа. 

«Абри азы имҩаԥаагароуп асқьа-
ла амашәыр ахылҿиаар алшоит, 
аиҭашьақәыргылара ауам ҳәа анџь-
нырцәа иҟарҵо алкаа ашьаҭала аҭҵаа-
радырра-методикатә хеилак аилатәа-
ра. Уи ахеилак аҭоурых-культуратә 
ҭынха обиектқәа иҟоу ахыхь рсиа иан-
нахроуп. Абарҭ аусмҩаԥгатәқәа алша-
ра ҳарҭоит даҽа проекттә ӡбамҭак аз-
кылсра», – лҳәеит лара.

Шаменкова иазгәалҭеит аурыс-аԥ-
суа комиссиа ари аобиект амашәыр 
ахылҿиаар алшоит ҳәа агәаанагара 
шамоу. «Уи уԥсахыр ауеит, абыржәы 
иҳамоу аобиект жәапроценк раҟара 
иаҳзеиқәырхозар. Ҳазлацәажәо ахҭыс 
аганахьала ҳара еиқәҳархо ҳәа акым-
зарак ыҟаӡам», – иацылҵеит лара. 

Ақалақьргыларатә хеилак алахә-
ы лаҩцәақәак ажәалагала шьҭырхит 
асқьала иаҳа ирӷәӷәаны, иара убас 
амшынҿықә иацызҵо, ианаало акакә-
ны аҟаҵара. 

Аҭоурых-культуратә ҭынха ахь-
чара Аҳәынҭусбарҭа аиҳабы Гарик 
Сангәлиа иҳәеит, асқьала раԥхьатәи 
ахаҿра шышьақәыргылатәу. Архитек-
тор, адизаинер, Аҟәа астудиа Kama 
Katsiva Creative Croup аԥҵаҩы Кама 
Кациа иазгәалҭеит абри асқьала ҳхы 
иаҳархәарц шаҳҭаху аилкаара. 

«Аԥхьаӡа ари амшын агана-
хьала ақалақь ушьапы злалаургы-
лоз мҩан. Уажәы урҭ рацәахеит, ҳәа-

рас иаҭахузеи, сара исҭахын асқьала 
аҵакқәа рырҭбаара, кыдгыларҭак аҳа-
саб акәымкәа, ақалақь уадзыԥхьало, 
уахьлеиҩеиуа, иара убас арлахҿы-
хратә усқәа ахьымҩаԥырго ҭыԥны 
аҟаҵара», – лҳәеит лара. 

Аԥсны асахьаҭыхыҩцәа Реидгы-
ла Ацәыргақәҵаҭатә зал хада аиҳабы 
Ельвира Арсалиа иазгәалҭеит, уи арҿы-
цра шаҭаху, аха аобиект архитекту-
ратә хаҿра ишазхәыцтәу, иара иатәым 
шадгалатәым. Ақалақьргыларатә хеи-
лак иалоу Арда Инал-иԥа уи азгәаҭа-
ра дадгылеит. Иара убас иаҵылшьит 
апроблема аӡбара аганахьала ачы-
нуаа аҭакԥхықәра шрыдлауа. 

Светлана Шаменкова иазгәалҭеит 
иахьа ишыҟаҵәҟьоу обиект аиқәырха-
ра шамуа, абри аҟнытә абаҟақәа рсиа 
аныхразы азҵаара аҭыԥ ишықәҵатәу.

Асахьаҭыхҩы Леонид Еныкь иҳәе-
ит, раԥхьаӡа иргыланы, акырӡа шаҵа-
накуа аобиект астратегиатә ҵакы 
ашьақәыргылара.

«Аҭоурыхтә обиект аиқәырхара аи-
митациа аҽазкра аҭахӡам. Уи аус аула-
роуп, аха еиуеиԥшым афункциақәа 
адгаланы аидара аҵаҵара аҭахӡам. 

Еиқәырхатәуп уи аҭоурыхтә хаҿра», 
– иҳәеит иара. 

Аилацәажәара аихшьалақәа ры-
ла иазыӡбан уаанӡа ишыҟаз аиԥш 
Аҟәатәи асқьала аиҭашьақәыргылара. 

Ақалақьргыларатә хеилак аи-
латәараҿы иара убас ирыла цәажәеит 
аҭӡы ианырҵо амуралқәа рызҵаа-
рагьы. Апрель 8 азы Аҟәа иааит 
аихагыла рацәа змоу аҩнқәа рыҭӡам-
цқәа амуралқәа рыла рырԥшӡараз 
Урыстәылатәи асахьаҭыхыҩцәа. 
Аԥхьа иалырхит Коӷониа имҩа, аҩны 
№62. Аҳҭны-қалақь архитектор ха-
да Светлана Шаменкова иазгәалҭеит 
аҩнқәа жәаба амуралқәа рнырҵарц 
ажәалагала шыҟаҵоу, аха ианырҵо 
асахьақәагьы ралхра шаҭаху.

Ахеилак иалахәу зынӡаск мап 
рцәыркит Урыстәылатәи аса-
хьаҭыхыҩцәа иааргаз аҭы хы мҭақәа. 

Аҟәа ахадара анхарҭа-комму-
налтә нхамҩа адепартамент аиҳабы 
ихаҭыԥуаҩ Руслан Аҩӡба еиҭеиҳәеит 
амуралқәа ридеиа шцәырҵыз. Сер-
геи Кириенко раԥхьа Аԥсны даныҟаз 
илаԥш ақәшәеит Коӷониа имҩаҿ игы-
лоу аҩны ахаҿра зеиԥшраз.

«Уи ажәалагала ҟаиҵеит абри аҩ-
ны иагыу-иабзоу ҟарҵарц, ҳамҭак аҳа-
сабалагьы аварахьтәи аҭӡы асахьақәа 
анырҵарц. Ари даара ибзиоуп, ҳаамҭа 
иақәшәоит. Абри ашьҭахь, ақалақь ауа-
аԥсыра ҳарԥылеит. Урҭ ажәалагала 
ҟарҵеит Леуарса Быҭәба иусумҭақәа 
рхы иадырхәарц, аха асахьаҭыхыҩцәа 
дара рескизқәа ҟарҵеит», – иҳәеит уи.

Ақалақьргыларатә хеилак аҟны 
аилацәажәара алҵшәақәа рыла ҩ- 
ҩнык рганахьала аӡбамҭа рыдыркы-
леит: Коӷониа имҩа 62, уаҟа Леуарса 
Быҭәба иҭыхымҭа ашьаҭала амурал 
ҟарҵоит, Агрба имҩа, 9 аҟны игылоу 
аҩны ианырҵо амурал зеиԥшроу иа-
арласны еилкаахоит.

Уаанӡа ишыҟаз 
аиԥш
Асқьала маҷ азҵаара

 d Ашәахтәқәеи аизгақәеи Рминист-
тра аусзуҩцәа рзанааҭтә ныҳәа иа-
лагеит Аҟәа, 1992-1993 шықәсқәа 
рзы Аԥсны жәлар Рџьынџьтәылатә 
еибашьраҿы иҭахаз рбаҟа амҵан 
ашәқәа рышьҭаҵарала.

Аминистрра аџьатә коллек-
тив дрыдныҳәалеит аминистр 
инапынҵақәа назыгӡо Михаил Га-
белиа. Иҩызцәеи ашәахтә маҵзу-
ра аветеранцәеи рахь ихы нарханы, 
уи инаҵшьны иазгәеиҭеит ашәахтә 
усҳәарҭа аҳәынҭқарра акырӡа зҵаз-
куа аинститутқәа ируакны ишыҟоу. 

–Абар 31 шықәса ҵит аҳәынҭқар-
ра агәра ганы анапы ианнаҵаз 
ахыдҵақәа нанагӡоижьҭеи ашәахтә 
маҵзура. Есышықәса ашәахтәқәеи 
ашәатәқәеи рылхра иацлоит, ус 
анакәха, атәыла афинанстә ҭышәын-
тәалараҿы шәара шәлагаламҭагьы 
иазҳауеит. Ҳара ҳзы ҳаҭыр дууп 
ашәахтә маҵзура аинспекторцәеи 
аусзуҩцәеи рыхьӡ ҳаракы аныҟәга-
ра, избанзар ҳара ҳус ҳҳәынҭқарра 
қәыԥш арҿиара ашҟа анырра ҟанаҵо-
ит, – иазгәеиҭеит иара. 

Анаҩсан аусҳәарҭа аусзуҩцәа 
акласстә чынқәа рыхҵан, ирыҭан 
аҳаҭыртә шәҟәқәа. 

1994 шықәса апрель 14 азы Вла-
дислав Григори-иԥа Арӡынба инапы 
аҵаиҩит «Аԥсны Аҳәынҭқарратә 
шәахтә маҵзуразы» Азакәан амч 
аҭаны алагалашьазы» Иреиҳаӡоу 
Асовет ақәҵара. Абри арыцхә Аԥс-
ны Аҳәынҭқарратә шәахтә маҵзура 
иамшны иҟоуп. Уи 2002 шықәса де-
абр азы Ахада Иусԥҟала ашәахтәқәеи 
аизгақәеи Рминистрра ҳәа еиҭакын. 

«Аԥсны аныҳәатә, агәалашәаратә 
мшқәа рзы» 1995 шықәса ианвар 5 
азы Азакәан инақәыршәаны, апрель 

14 ԥхьаӡоуп ныҳәатә усура мшны – 
ашәахтә усбарҭақәа русзуҩ Имшны. 

Аԥсны ашәахтәқәеи аизгақәеи 
Рминистрра шьақәгылоуп амини-
стрра аппарат хадеи араионқәа зегьы 
рҟны ашәахтә инспекциақәеи ры-
ла. Аппарат хада есымшатәи аусура 
мҩаԥыргоит аусбарҭақәа 12. Иахьа-
зы Аминистраҿы аус руеит 200-ҩык 
инареиҳаны. Урҭ рахьтә 53-ҩык Аԥс-
ны жәлар Рџьынџьтәылатә еибашьра 
иалахәқәаз роуп, 9-ҩык иранашьоуп 
аҳәынҭқарратә ҳамҭақәа.

Ашәахтәқәеи аизгақәеи 
Рминистрра – 31 шықәса 

Раԥхьатәи Ахада Иқәҵарала 

 d Анцәа иишаз ауаҩы иԥсҭа-
заараҟны имаҷӡам дзынио  
аусхьанҭақәа, ауадаҩрақәа, 
агәыхь зырҵысуа ахҭысқәа. Иҟоуп 
урҭ зынӡа изԥыхьамшәо, акәтаӷь  
былгьаны ианцо еиԥш, зыԥсҭаза-
ара хьаада имҩаԥызго. Урҭ ире-
иуазар акәхап, аџьабаа зымбац, 
имарианы зегь зыцааиуа, зыҩны, 
згәара мазеины иҟоу, зхәыҷқәа 
ырцәыцәны иааӡоу. Џьара иӷәӷәоу, 
ицәгьоу ус хьанҭарак иақәшәар-
гьы  рҿыхшьа здыруа. Урҭ рҩыз-
цәа аҿырԥштәқәа анкьагьы иҟан, 
иахьа уажәраанӡагь ана, ара ажәа-
кала иахьабалак иубаратәы иҟоуп. 
Газеҭла, телефонла, ма ателерадио-
дырраҭарақәа рылагьы  иануаҳа-
уа ыҟоуп.

Иара уи адагьы, нас ажәлар ҳры-
лоуп, аусҳәарҭақәа, аколлективқәха 
рҿы аус ҳуеит, аӡәы иӡаргьы, ҽаӡәы 
илымҳа аҿы инеиуеит.

Сара сыззааиуа ахҭысқәа, даа-
ра сгәы сзырхьқәо ракәны схаҿы 
иаанхеит.

Қәрала уи аҟарагьы смаҷӡам 
шьҭа, 70 ш. снарҭысхьеит. Раԥхьаӡа 
акәны ателефон – уажә зегь рзын 
иблахкыгоу, имодоу – сыбла иабеит 
аибашьра ашьҭахь 95-96 шықәсқәа 
раан. Иара ахаҭа сымамызт, аха из-
бон аҿар ишныҟәыргоз, рлымҳа 
иадҵаны ишцәажәоз, уи аинтерес 
саргьы исзаҵан хымԥада. Нас 
хәыҷы-хәыҷла аус ахьызуаз исо-
уаз ауалафахәы сааиҷаҳан, иаас-
хәартә еиԥш аҭагылазаашьа соуит. Уи 
«Nokia» ҳәа изышьҭаз акәын, аиапо-
неццәа рфирма иҭнажьыз, ихәыҷын, 
сара исызхон.

Актәи ахҭыс. Ҽнак зны амарш-
рутка ала аусура сышцоз, Аҳабла 
Ҿыц ахаҵәирҭаҿ дҭалеит ҷкәына 
наӡа-ааӡак. Ашьҭахь аҭыԥқәа рацәан, 
аха иара иалхны имазшәа, дааины 
сышьҭахь днатәеит. Сара усгьы, сусу-
ра убас иҟоуп, ес-минуҭ ауаа сзасуе-
ит, дареи сареи аимадара ҳабжьоуп. 
Иасуаз ииҭахыз ааилыскаан, скуртка 
аџьыба инҭасыршәт.

Илаԥш иҵашәазар акәхап,  
дҳәар-ԥсаруа  сџьыба дынҭалт. Иа-
аҭиган данындәықәлоз снаимпыҵа-
сын иааимысхит.Иоура  ҩызӡа, ил-
ацәақәа ҟәыс-ҟәысуа, ииҳәо-ииуа 
дақәымшәо саԥхьа дгылан. «Со-
ушәыжь, соушәыжь сҭыҵуеит» 
– иҳәахт. Дҭымҵыр дабацоз, са-
ниқәцәҟьа иҟаиҵара изымдыруа 
даанхеит, итәазгьы неихәаԥшы-аа-
ихәаԥшит. Аԥсра имоундаз зҳәақәаз-
гьы ҟалеит. Ашьҭахь излеилыскааз 
ала, «Колос» ҳәа иахьашьҭоу аҭыԥ 
аҿы дынхоит, иан ида уаҩ длымаӡам, 
абас дӷьычуа-дқәычуа дгәароуп, 
рҳәеит. Ашьҭахьгьы дызбақәахьан, 
усҟан сгәы сҽанысҵон. Иара усгьы 
изанааҭ уи акәын, дауаҟәыҵхуаз. 
Аҳәа акакан зҿыҵаку уашьҭалар 
иузамхуама…

Уи ателефон 4-5-ҟа шықәса ины-
ҟ́ызгон. Нас сашьа ԥсаҭалашеи са-
реи ҳамшира аан, ҳҩызцәа ашкол 

иҳацалгақәаз иааибыҳәаны иаҳза-
архәеит еиԥшны иссирыз ателе-
фонқәа. Уигьы акыр аамҭа исыман, 
сашьцылахьан, сусураҿы ицхы-
раагӡаны избон. Уажә аҿар ир-
ку аҩыза еиуамызт, афункциақәа 
рацәаны иамамызт, аха сусқәа  ала-
насыгӡалон.

Хәыҷы-хәыҷы аамҭа цацыԥхьаӡа, 
нас ауаҩы иҭахрақәа иаҳа-аҳа 
ирыцлоит. Укәша-мыкәша иҟоу, убла 
ианабалак узвымсуа, иҿыцу аин-
терес зҵоу аформақәа рахь уианаго-
зар акәхап. Убас иҟалеит  ари ателе-
фон аинтересгьы.

Ахәыҷқәа исарҳәеит: «Па-
па, икажь абри утелефон, ари уа-
жәшьҭа иажәит, ҳара даҽак уаҳҭо-
ит, иҷаԥшьӡа зегь сахьаркны изну». 
Хыхьгьы ҵаҟагьы уақәыӷәӷәар, ахар-
заманқәа узырбо телефонк ааганы 
иаасдыркит. Аиаша шәҭахызар, егьи 
аҩбатәи иаҳа сгәы азыбылуан, избан 
акәзар ихәыҷын, сџьыба инҭасҵон, 
ма смаҟа иаадысҳәалон аҭра хәыҷы 
инҭаҵаны, аха арҭ ас анырҳәа, мап 
сзымкит. Ари иаҳа идууп, сџьыба 
иҭасҵар иалыԥшуан, амала афункци-
ақәа рацәаны иахьамаз азын акыр 
исыхәошәагьы избеит. Хәыҷыкгьы 
алашьцылара сцәыуадаҩхеит, иа-
ра иахьагьы ишақәнаго исзымҵацт, 
аиаша уҳәар  еиҳа  еиӷьми.

Еиҭа хҭыск. Уи автобус аҿоуп 
иахьыҟалаз. Аџьармыкьахь саауан 
ааигәа-сигәа аус зурц азын. Сзанааҭ 
иаҵанакуеит асчиотчикқәа алашара 
зыԥхьаӡо ргәаҭара, урҭ апломб раар-
хара, реибыҭара иаҭаху аусхкқәа. 
Хыхь исҳәон  еиԥш, уажәы-уажәы 
ауаа анысзаслак, убри аҩыза аҭагы-
лазаашьа уақәдыршәоит, уахьыҟоу 
узымдыруа. Зегьы  рыгәшәа- 
мшәа  аҟаҵара цәгьоуп. Убас иҟаз 
ԥҳәыс патисанк дышсацәажәоз, 
лнервқәа хацалан лызхара анылҳәа 
ашьҭахь, стелефон ишакәым сџьыба 
иҭасҵазар акәхап, сахьтәаз исыз-
гәамҭаӡакәан иҭшәан уа иаанхеит. 
Сцеит аусура исымаз адрес ала, аха 
уаҳа умԥсит, лара аԥшәма лахь сасыр 
сҭахуп, сџьыба сынҭалазар, иабаҟоу 
стелефон, иубар иаахә, снеилыууаа 
сцеит, аха иҟасҵои? Аҷкәын  еиҵбы 
иахь сасит. Абааԥсы, исыхьыз абригь- 
абригь ауп ҳәа. «Папа, умшәан, уи 
хара иҳашьҭуам, иҳаԥшаауеит» – 
иҳәан, сгәы ааирӷәӷәеит. Саазгоз 
автобус иақәтәоу ус харантәыла 
дыздыруан, ареис нагӡаны даанӡа 
сизыԥшит, аха «сара сахь акагьы ма-
аит» иҳәеит.  Наҟ снаиԥырҵит. Схы 
сгәырҩо, аџьармыкьа аԥхьа  авто-
бусқәа раанҿасырҭаҿ сышгылаз збаз 
ауаа сыздыруаз исазҵаақәазгьы ҟа-
леит иухьзеи-егьизеи ҳәа. Исыхьыз 
зрасымҳәозеи, имаӡазма, абас се-
иԥхьыттара ауп изыхҟьаз сҳәеит. 
Шьоукгьы иааигәаны ирыдыркыле-
ит, уи  уԥшаауеит хымԥада ҳәа  сгәы  
аадырӷәӷәеит.

Ԥыҭрак ашьҭахь аҷкәын дысзасит: 
«Утелефон аузбек ибан, инаган убра 
аџьармыкьа аԥхьа «Аквафон» ҳәа 
игылоу абудкаҿы инижьит, унеины 
ига». Алашә ииҭаху ҩ-блакы ҳәа  сар-
гьы сааигәырӷьан, амала сара уантәи 
џьара сцахьан, иадыркаанӡа сыз-
неиуазар ҳәа атакси  аашьҭысхын 

ахыуҳәа иахьсарҳәаз аҭыԥ аҿы са-
аит. Сыхьӡ-сыжәла сылмырҳәакәан 
исылымҭеит уа аус зуаз аӡӷабгьы, 
аҟазшьа бзиа змаз аӡә лакәха-
рын, аҟәрышьгьы лыдызгалеит, аха 
илымгеит. Иара  зыԥшааз иакәын 
пату зықәҵатәыз, аха уи егьаџьа-
ра дцахьан. Урҭ уаа ԥсылманқәо-
уп, аӡә итәы иашьҭаӡам сара сгәы 
изласанаҳәаз ала. Сзызхәыцуаз уи 
акәын: «Ӷьычҩык имԥыхьашәазҭгьы 
избозма».

Сажәабжьқәа хәыҷык игәырҿыӷь-
гақәазаргьы, макьана исымоуп сзых-
цәажәаша иара абри ателефон ахьӡ 
ала. Ақалақь аҟны дыжәбахьоума 
ателефон зкым аӡәы. Дыԥҳәысума, 
дхаҵоума, дыҷкәыноума, дыӡӷабума, 
амашьына аԥсҟы рызнапык ала ик-
ны. Егьи рлымҳа иадҵаны ави-си ҳәа 
ақалақь агәҭа еилаҩ-еиласуа иалоуп. 
Абзиара сҳәааит, са стәқәагьы убра 
иналаҵаны, аӡә игәы инамырхьыртә 
азоуп изысҳәо. Аԥҟарақәа рацәа-
ны иаҳдыруеит, аха инаҳагӡом ауп 
рыцҳарас иҟоу. Ари ателефон ате-
ма, ус машәыршақә ицәырсымгаӡе-
ит, схаҭагьы уаанӡа исҳәон  еиԥш, 
салашьцылаанӡа хырхарҭас иамаз 
сзеилкаауамызт. Убас акәхап адунеи 
иқәу ауаатәыҩса зегьы ишеилыр-
каауа. Аԥсҭазаараҟны зыда ԥсыхәа 
амамкәа  хәарҭара зуа ак акәны 
иҟалеит. Уи аҭоурых ибзианы еилыз-
каауа, ахархәарагьы  азызуа аспе-
циалистцәа ыҟоуп ирацәаҩны. Аха 
ҳара ииашаны азнеишьа шҳамоу 
ауп хра злоу.

Ателефон арӡра  уаҳа инымҵәе-
ит сара сзы, аха уажә ишәыдызгало, 
уи зынӡаск даҽа темоуп, шәлымҳаҿ 
исызнагар сгәы сырҭынчуеит.

Аԥхын аԥсшьацәа рацәаны иа-
ныҟаз ауп, аусура ҳәа  сдәықәле-
ит, авторбус аанҿасырҭаҿ сааихьан. 
Еиҭа аҭалаха сахьымгӡакәа ателефон 
исзасит, автобус ашәқәа  аҩбагьы аа-
тит, аха иаҳа иахьмаҷыз ашьҭахьтәи  
ашә ала  сынҭалеит. Уаҟа ауаа рацәа-
ны  еилагылан, еиҳарак аҿар ракәын. 
Ҳазхара ҳзымеицәажәаӡаќәа стеле-
фон  ссумка иҭасҵеит, аха азмеика 
сзамыркит. Ари  гәазҭаз сааигәара  
дгылазаарын, амаршәа икын иа-
аҭигеит. Сара ани  сзацәажәоз иахь 
амҩа  сықәлеит, уажәымзар-уажәа 
снеип, ацхыраара исҭап, алашара 
изыҟасҵап ҳәа. Аҭыԥ аҿы санааи 
сааҭгылан сиацәажәап, иарбан ета-
жу дахьынхо еилыскаап ҳәа, ссумка 
аџьыба сынҭалазар иҟаӡам ателе-
фон. Исгәалашәеит хыма-ԥсыма  
асумка ишҭасҵаз. Уахьгьы  сеимде-
ит, анс  сҳәеит, арс  сҳәеит, аха… Иӡит, 
иҟаӡам ателафон.

Абыржәы акәҵәҟьоуп зынӡа иа-
нысхабгаз сҳәан, еиҭа сгәырҩо схы 
кны адәаҟны сгылоуп иҟасҵара 
сзымдыруа.

Арахь ауаҩы  лашарада дтәоуп, 
сара дысзыԥшуп. Анаџьалбеит, аҩ-
ны инсыжьрызу ҳәагьы саазхәыцит, 
уи аамҭазы ухы иҭамло  иҟоузеи? 
Схынҳәны  сааит аҩныҟа, араҟагьы 
иҟам. Сеиҭадәықә́леит сахьцо 
сзымдыруа. Избан акәзар, уа иҭаҩу 
сашәақәа, инагӡам ыҟоуп, урҭ рҭыԥ 
иқәҵаӡам, садресқәа, ауа-аҭынха, 
ажәакала аинформациа  рацәаӡа-
ны иҭоуп, смаҭацәа рфотоқәа, авидео, 
зегьы  еидысхәыцлан зынӡаск сеи-
лагар ҳәагьы сшәеит. Абраҟа акәхап 
ҳәа иахьысгәахәуаз ани алашара 
змамыз иҟны ашә сасын, ԥҳәыск иа-
алыртит. Еиқәылашьца ит́әан.

Абааԥсы, саҭашәымҵан, сзыни-
аз абригь-абригь ауп, стелефон ав-
тобус аҿы ирӷьычит сҳәан, сеилыр-
каан иаразнак «даваите позвоним 
вашим родственникам, сообшим о 
случившемся» лҳәеит. Иаалымысхын 
еиҭа  сизасит аҷкәын, абыржәы ауп 
ианысхабгаӡа, усыцхраароуп сҳәе-
ит. Иаргьы дгәамҵ-хамҵуа заҟантә 
иуцәыӡхьои, ишԥаузааури иҳәеит. 

Ацәыӡ змоуц ибаргәзеи...

Ажәабжь ҵабырг

(Алгарҭа 6-тәи ад.)

 d Аџьынџьтәылатә еибашьра Дуӡӡа аҟны 
Аиааира 80 шықәса анахыҵуа, уи иаан-
нажьыз ахәрақәа ихьааха, имцаха  уцәа-
ужьы  ианыруеит, иуқәыӷәӷәоит. Иҟоуп 
аибашьра хлымӡаах изацәымцаз, зышәқәа 
наӡаӡа иакыз аҩнаҭақәа.

Гәдоуҭа араион Оҭҳара ақыҭан Гарԥ 
аҳабла аҭыԥ ԥшӡаҿы ҩнык убла адхало-
ит. Шәышықәса инреиҳаны изхыҵуа аԥ-
суа кәасқьа аԥшәмацәа ирзыԥшушәа игы-
лоуп. Аҭоурыхтә ҩны аԥшәмацәа  абыржәы 
рыҩны иныҩныҵызшәа рсасааирҭа, рыкры-
фарҭа, рнапала иҟарҵаз реиаҳәа дуӡӡа уҳәа 

араҟа ирацәоуп узыхцәажәаша. Ашҭаҿы 
иқашәқашәо изызҳаз ашьац иаҵәа иунарбо-
ит  ари аҩнаҭаҿы аԥсҭазаара аанымгыларц 
ихьанҭоу аидара аӡәы дшаҵоу. Ус нахьхьи 
аандак ахькаҳаз  ҵәҩанк дҩахоит, аԥенџьыр 
ахьҿыҵыз ҵәымӷк алалҵоит. 

– Ари  саншьцәа  рашҭоуп. Ҭаацәа-
ла еицхырааны аҩны ду дыргылеит. Дара 
зегьы аԥсуала иааӡаз, зынамыс цқьаз уа-
ан. Аџьынџьтәылатә еибашьра Дуӡӡа иа-
налага ԥшьҩык  аишьцәа абри ашҭаҿынтә 
Аԥсадгьыл ахьчара ицеит.  Руаӡәк дыхә-
ны дхынҳәит.   Хҩык аибашьра адәаҿы ха-
барда ибжьаӡит. Абраҟа сан лаҳәшьа дын-
хон. Слыдкыланы слыман. Сан  лаҳәшьцәа 
рыԥсҭазаара ианалҵ ашьҭахь 25 шықәса 
абраҟа сҿара схызгеит. 12-ҩык рықә-рҵас, 
рцәымзақәа  ҟасҵеит. Аамҭа даара аҽеиҭа-
накит. Аилибакаара, арыцҳаибашьара, аид-
гылара  маҷ-маҷ  ииаӡаауеит. Уахгьы-ҽынгьы 
шықәса рацәала саншьцәа рыҩнаҿы сынхон. 
Аха уажәшьҭа исцәыуадаҩуп. Агәыла ааигәа 
дыҟаӡам, сықәрагьы сгәамбзиара ақәыӷәӷәо-
ит…  Лассы-лассы  саауеит. Аҩны  ашәқәа аа-
сыртуеит, анышә́ынҭрақәа  сырхылаԥшуе-
ит, – лҳәеит Ҳалуашь Светлана. Афырхацәа 
рыҩнаҭа аҭоурых абиԥарақәа ирдырразы 
ашәҟәы иҭагалатәуп, ҳара ҳашьҭахь изызҳа-
уа аҿар ирдыруазарц.

Гәдоуҭа араион аҟны еицырдыруаз Зыхәба  
Кыгәи   иԥшәма Амԥар Мкыди  жәҩык ахша-
ра рхылҵит. Кыгәи Мкыди нхацәан, аколн-
хара иалан, аҭаҭын рацәаны иҟарҵон. Урҭ 
рыԥсҭазаара зегьы ақыҭа нхамҩа  иадҳәалан. 
Рнапала идыргылаз акәасқьа  ду ахәыҷқәа 
рыччабжьи агарашәеи  ҩныҩуан. Аби ани 
махәҿала аус ахьыруаз  ирыхшазгьы рыдгы-
лан. Ашкол ианалга рҵара иацырҵарц  рыӡ-
беит, егьрыдгылеит Кыгәи Мкыди.  Аҭаацәара 
ду аҟны ирызҳауан: Давид, Екатерина, Чын-
чор, Дыгә, Саша, Виктор, Грышьа, Миша, Висса-
рион. Абас, Анцәа дзықәныҳәаны инхоз Зхәаа 
рыҩнаҭаҿы хәышықәса зхыҵуаз Виссарион 
иаалырҟьаны иԥсҭазаара далҵит. Ари ары-
цҳара иаби иани аҵгәаны, егьырҭ рыхшара 
уахи-ҽни ирывагылан. 

Аҭаацәара реиҳабы Давид ҳәа акәын 
зегьы дшырдыруаз, ишиарҳәоз. Даныхәыҷыз 
инаркны деилҷҷан, ихшыҩ бзиан. Зыхәба Да-
вид Кыгә-иԥа диит 1909 шықәсазы Гәдоуҭа 
араион Оҭҳара ақыҭан. Иқыҭаҿы ашкол дал-
геит. Уи ашьҭахь Аҟәатәи арҵаҩратә инсти-

тут  дҭалоит. Уаҟа аҵара шиҵоз даҽа занааҭк 
алихырц иӡбеит. Азиндырҩы изанааҭ али-
хуеит – Гагра ақалақь  аусӡбарҭаҿы дрыдыр-
кылоит. Иусушьеи идыррақәеи ианрыхә аԥш 
Саратовтәи аинститут ахь иҵара иациҵарц 
ддәықәырҵоит. Дҭалоит, ибзиангьы ихир-
кәшеит. 

1939 ш. арра иԥхьеит. Арратә уалԥшьа 
ахьынаигӡоз изанааҭ ангәарҭа арратә про-
курор иусқәа рынагӡара инапы ианырҵе-
ит. Иусура иацыз адырра ҵаулеи иԥышәеи 
азгәаҭо иеиҳабацәа Аԥсныҟа изныкымкәа 
ахәшьара ду ширҭоз ала ашәҟәқәа  аарышьҭу-
ан. Абас, аԥеиԥш бзиа иманы идыррақәа  иры-
цҵо дшыҟаз ауп Аџьынџьтәылатә еибашьра  
Дуӡӡа ишалагаз. Давид ихатәгәаԥхарала  аӷа 
иҿагылаз  раԥхьатәи аибашьцәа дыруаӡәкын. 
Еицырдыруа аԥсуа шәҟәыҩҩы Алықьса Џье-
ниа   ироман «Абна амаӡа» афырхаҵа ха-
да Зыхәба Давид Кыгә-иԥа  зеибашьышьеи  
зеихьӡарақәеи цәыриго  Оҭҳаратәи арԥыс 
иоуп. Аибашьра аԥхьатәи амзақәа руак азы 
рырхәҭа  амацәаз  иҭаркит. Иҩызцәа ԥыҭҩы-
ки иареи абнаршәырахь партизанра ицеит. 
Уи Мраҭашәаратәи Минск ауп иахьыҟалаз. 
Апартизанра ицаз Давид Кыгә-иԥа икоманда 
аҟнытә 39-ҩык аибашьцәа ыҟан. Уахынлатәи 
ақәыларақәа иҟарҵоз алҵшәа бзиа аман. 
Зыхәба Давид аибашьцәа иӡбахә инеимда- 
ааимдо иалацәажәон. Ирҳәон уи игәымшәа-
реи  ифырхаҵареи ртәы. Есааира напхгара 
зиҭоз агәыԥ иалаз рсиа азҳауан. 1942  шықә-
сазы абна илаз гәыԥ-гәыԥла иҟаз апартизан-
цәа рҽеидыркыло иалагеит. Урҭ аинрал-маи-
ор Черников Васили напхгара риҭон. Зыхәба 
Давид апартизанцәа ргәыԥ иалаз реидкы-
лареи, аиҿкаареи зыжәҩахыр иқәыз, зы-
гәра ргоз еибашьҩын. Апартизанцәа ротри-
ад Иваненко-Налибоксктәи абнаршәыраҿы  
ишеиқәшәаз ала еѓьырҭ апартизантә гәыԥқәа 
адырра риҭеит. Араҟа апартизантә брига-
дақәа фбеи зхала иҟаз апартизантә отри-
адқәа ԥшьбеи еиқәшәеит. Урҭ зегьы еидырҵе-
ит.

1943 шықәсазы Зыхәба Давид еиҿика-
аз агәыԥ иҷыдоу  аҟәша ҳәа иҟаҵан. Еидҵаз 
апартизанцәа командирс Зыхәба Давид 
дрырҭеит. Напхгара зиҭоз апартизантә бри-
гала Чкалов ихьӡ ахырҵеит.

1943-1944-тәи ашықәсқәа раан Зыхәба 
Давид  аԥшыхәреи аконтрԥшыхәреи рыҟәша  
деиҳабхеит. 1944 шықәсазы Белоруссиа 
ахақәиҭтәра далахәын. Ианашьан «Аеҵәа 
ҟаԥшь» аорден,  Аџьынџьтәылатә еибашьра  
аорден актәи аҩаӡара, амедалқәа жәпакы.

Давид, - лҳәеит Светлана, - аибашьра 
ашьҭахь даҽа хәышықәса прокурорс  арратә 

усураҿы дыҟан. Арратә-иуристтә  академи-
аҿы аҵара иҵон. Уи аамҭазы Минск ақалақь 
аҟны иусура  наигӡон. Аибашьраан ҩынтә 
дырхәит. Урҭ ахәрақәа еснагь иқәыӷәӷәон, 
ихьаақәа иҽырцәигон. Аполковник ичын ши-
маз  ԥхьатәара дцеит. Дҭаацәаран. Иԥа Вла-
дислав ихьӡуп. Давид Зыхәба Белоруссиа 
иԥсҭазаара далҵит 1975 ш. ииун 18 рзы. Иԥ-
сыбаҩ Аԥсныҟа иааган, Гагра араион Ԥсаха-
ра аҳаблан анышә дамадоуп.

Зыхәба Давид Кыгә-иԥа еибашьра даныр-
га ашьҭахь иашьцәа хҩык: Чынчор, Дыгә, Вик-
тор Аԥсадгьыл ахьчара ицеит.

Зыхәба Чынчор Кыгә-иԥа  1937 ш. Аҟәатәи 
ақалақьтә совет аҟны адгьыл аҟәша аиҳабыс 
аус иуан, Аҟәатәи акомҿареидгыла  ахәҭаҿы 
маӡаныҟәгаҩыс дыҟан. Агазеҭ «Аԥсны» аре-
дакциаҿы аус иуан, имаҷымкәан астатиақәха 
иҩхьан. Иҵара иациҵарц Москваҟа дце-
ит. Москватәи аинститутқәа руак  ишәҟәқәа 
алеигалоит, аԥышәарақәа дырхысит, аха 
абаллқәа иоуз изымхеит. Уаантә Казантәи 
аҳәынҭқарратә институт  аиуристтә факультет 
ахь ишәҟәқәа аиҭеит. Аԥышәарақәа қәҿиара-
ла дырхысит. Аԥшьбатәи акурс аҿы дыштәаз 
еибашьра ддәықәырҵеит.

Зыхәба  Чынчор хабарда дыбжьаӡит. 
Зыхәба Дыгә Кыгә-иԥа аԥсуа «Аҽыуаа» рка-
валериа аҟны ҩышықәса аррамаҵура  дахы-
суан. Иуалԥшьа нагӡаны даныхынҳә, ақыҭау-
аа иҟарҵаз аҳәарала ақыҭсовет ахантәаҩыс 
ҩышықәса дыҟан. Аибашьра ацаразы ааԥхьа-
га изааит. Деибашьуан ақалақьқәа Киев, 
Львов, Одесса. Аҵыхәтәан Керчҟа диаган. Дле-
итенантын. 1943 ш. Керч дҭахеит.

Зхәаа рашҭа ду аҟны игылоу акәасқьа 
еидара дуӡӡак иаҵоушәа, агәынқьбжьы гошәа 
угәы иабоит… «Сызҭагылоу ашҭа ҭоурых шҭо-
уп. Абри ахыбра ду игылоу зтәыз афырхацәа 
рфырхаҵара абиԥарақәа ирзеиҭашәҳәала» 
ҳәа аҳәар аҭахушәа игылоуп…

Зыхәба Кыгә иԥацәа Давид, Чынчор, Ды   гә, 
Виктор рымцахәқәа мыцәарц, еиқәызарц урҭ 
рҭоурыхқәа, изнысыз амҩа  ҳхамшҭроуп.

Аԥсны еицырдыруаз, зыхьӡ ахыҵәахьаз аԥ-
суа партизан Зыхәба Даҭикәа дызлиааз ақыҭа 
дагәадуроуп.

Иахьа 80 шықәса шҵуагьы ахьаа 
ҳгәаҵаҿы иҵәахуп. Зҭоурыхқәа знапы иа-
нырҵаз, аишьцәа рфырхаҵарақәа ирышьҭоу, 
иахьагьы изыԥшаауа Зхәаа раҳәшьаԥҳа Ҳа-
луашь Светлана Михаил-иԥҳа  ланшьцәа рҭо-
урых аанлыжьит, еиқәлырхеит. Афырхацәа 
зҭиааз ашҭа наунагӡа  иҭоурыхтә шҭаны иа-
анхоит. Афырхаҵара иага аамҭа царгьы иш-
мыӡуа, идыргылаз аԥсуа кәасқьа шаҳаҭра 
азнауашәа  игылазаауеит.

Афырхацәа рашҭа

Аҩнаҭа аԥшәма данахым…

 d 80 шықәса шцазгьы, иахьагьы иргәа-
лашәоит, абаҟақәа рыздырҿыцуеит, ҳаҭыр 
дула рыхьӡ ԥшьа рҿыҵакуп Аџьынџьтәылатә 
еибашьра Ду афырхацәа.

1941-1945-тәи ашықәс еиқәаҵәақәа Аԥс-
ны ирзыннажьит ахәра ӷәӷәа. Аиааира ҳзаазгаз 
афырхацәа рыгәҭа  игылоуп Аԥсны  аҵеицәагьы. 
Иреиӷьӡаз ҳҭыԥҳацәеи ҳарԥарцәеи рхы мшаҭо 
афашизм иаҿагылеит бџьаршьҭыхла.

17 - нызқьи хәышәҩык Аԥсны арԥарцәеи, 
аҭыԥҳацәеи азеиԥш ԥсадгьыл ахақәиҭтәраз 
иҭахеит. Иҟам аԥсуа қыҭак, аԥсуа қалақьк 
аибашьра ахыԥша, уи иацыз агәаҟра зхызым-
газ, иҭацәит ҳаԥсуа қыҭақәа, аҳәсеи, абыр-
гцәеи, ахәыҷқәеи гәкаҳара ҟамҵакәа иханде-

иуан, еиҭахгьы аибашьра иацхраауан. Убарҭқәа 
зегьы ирыбзоураны, Асовет Еидгыла иаҵанаку-
аз зегьы милаҭ  еилых ҟамҵа рыжәҩахыр ахье-
идырҵаз иабзоуроуп 1945 шықәса  маи 9 рзы 
иааргаз Аиааира.

Абри аҟара аамҭа шцахьоугьы, ашәышықә-
са ҳшазааигәогьы иҟоуп иахьанӡагьы зыбаҩқәа 
ԥшаам Афырхацәа.

Ааигәа ҳара даҳдырит Аиааира Ду аламҭа-

лаз забду ихабар еилызкааз аибашьҩы-фыр-
хаҵа Польша ԥсыжырҭас изауз Лад Ԥыда-иԥа 
Миқаиа имаҭа. Рузана уи лдырҩык Урыстәыла 
инхоз, архив аҟны аус зуаз длыҳәеит лабду иха-
барк лзеилкаауазар ҳәа, лара иагьыналыгӡеит. 
Лаб Асҭамыр Миқаиа илеиҳәахьаз ала лабду 
изкны акгьы ззымдыруаз Рузана илзаарышьҭит 
ашәҟәы: Миқаиа Лад Ԥыда- иԥа Арҟаԥшьаа 
иреиуоу, 136-тәи ацҳаргыларатә баталион иа-
лахәыз дыруаӡәкуп.

Лад Миқаиа диит, дааӡеит Кәтол ақыҭа. 
Аџьынџьтәылатә еибашьра  ианалагаз, иара 32 
шықәса ихыҵуан, дҭаацәаран, хәҩык ахәыҷқәа 
драбын. Иԥшәма ԥҳәыс Ӡакәа Баса-иԥҳа Амҷба 
хәҩык ахшара  ахацәарԥар ааӡатәыс ина-
лызныжьны дцеит еибашьра. Уи илыллыршеит 
хәҩык ахшара рааӡара. Иахьазын зыԥсы ҭаны 
иҟоу Асҭамыри Гьаргьи, ааигәа идунеи иԥсахит 
рашьа Иликәа.

Рузана лабду дшылзымыдруазгьы, ихабарк 
ахьеилкаахаз, уи иара ихшара иахьӡаз рзы 
акырӡа аҵанакуеит ҳәа илыԥхьаӡоит. Лгәи-лы-
лаӷырӡи  еилаҵәоит илзаарышьҭыз ашәҟәы 
дахьаԥхьо. Уи абас ануп:

«Лад Ԥыда-иԥа дрылахәын Бриансктәи, Бе-

лоруссиатәи актәи афронтқәа.
Арҟаԥшьаа дрылоуп октиабр мза 1944 

шықәса инадыркны».
Аибашьраҿы зда ԥсыхәа амамыз ацҳа  аӡи-

ас Пилица ианхырҵоз ианвар 17, 1945 шықә-
сазы иара ихы ааирԥшит зхы-зыԥсы иамеигӡо 
фырхаҵа ӷьеҩны. Иара ф-сааҭк изыхҵаалаз 
аӡы дҭагыланы идыз адҵа анагӡара илирше-
ит. Убри  иааирԥшыз ахамеигӡараз ианашьан 
Аџьынџьтәылатә Еибашьра аорден аҩбатәи 
аҩаӡара. Лад Ԥыда-иԥа Миқаиа дҭахеит Аиаа-
ира аҟынӡа мызкы шагыз, еибашьрала днаӡе-
ит Берлинынӡа. Зегьы  лахьынҵак-лахьынҵак 
рызшазар акәхап, мамзар аибашьра зегьы де-
ибга-дызҩыда дналсуаны, мызкы заҵәык шыб-
жьаз аӷа ихымҭа дагеит.

Агәымшәара  аазырԥшыз Аԥсны аҵеи, афыр-
хаҵа Лад Ԥыда-иԥа Миқаиа анышә дамадоуп  
Польша ар  рыԥсыжырҭақәа рҿы.

Афырхаҵара адацқәа хараӡаны инаӡоит, уи  
еснагь аԥсы ҭоуп, абиԥарақәа инеимырда-ааи-
мырдоит.

Аџьынџьтәылатә  еибашьра  иалаӡыз ҳҵе-
ицәа рыхьӡ хәашьра ақәлашам, урҭ ргәалашәа-
ра, рыхьӡ анаунагӡатәра ҳара иаҳуалԥшьоуп.

Ргәалашәара  ҳацзаауеит

Наира Сабекиа

Гугуца Џьыкырба

Аиааира мызкы шагыз...

 d Аџьынџьтәылатә еибашьра 
Ду (1941-1945 шш.) аҟны Аиаа-
ира 80 шықәса ахыҵра иазкны 
Аԥсны раԥхьаӡакәны ихацырк-
хеит «Хашҭра зқәым» ҳәа хыс из-
моу апроект. Уи шьақәыргылан 
аҵара Аминистрра аԥшьгарала. 
Адгылара арҭеит Урыстәылатәи 
асахьаҭыхыҩцәа Урыстәыла аха-
да ифонд ацхыраарала. Апроект 
хықәкыс иамоуп ашколқәа рыҭӡқәа 
рҟны амуралқәа рҭыхра. 

Амурал аҿы рсахьа анылоит 
Аџьынџьтәылатә еибашьра Ду аан 
аԥсадгьыл зыхьчоз Аԥсны атәылау-
аа. Иааидкыланы иуҳәозар, апроект 
иалахәуп Аԥсны араионқәа рҟынтәи 
ашколқәа жәаба. Ҳазну аамҭазы Гәдо-
уҭа араион аҟны ҩ-школк аҟны аусу-
рақәа хыркәшоуп. Борис Ҭарба ихьӡ 
зху Бамборатәи ашкол аҭӡы аҟны 
иарбоуп Аџьынџьтәылатә еибашьра 
Ду иалахәыз: Ҳақыбеи Аиба, Шамил 
Аҟәысба, Ражден Барцыц, Варлам Га-
блиа рсахьақәа.

 Фридон Аҩӡба ихьӡ зху Гәдо-
уҭатәи абжьаратә школ  № 3 аҟ-
ны инаӡаӡатәхоит раԥхьатәи аԥсуа 

ԥырҩцәа  Виктор Аргәын, Мери Аҩӡба 
рсахьақәа.

 «8-тәи акласс аҟны стәан Мери 
Аҩӡба хаҭала даныздыр. Сара сы-
класс лыхьӡ ахын. Исгәалашәоит, ҳа-
класс ахәыҷқәеи лареи Гәдоуҭатәи 
ашкол №1 аҟны аҵла шеиҭаҳҳазгьы. 
Уи хашҭра ақәым!.. Лара аибашьра 
ашьҭахь акыраамҭа дычмазаҩын. 
Анаҩс лара ахәышәтәырҭаҟны лҽыл-
хәышәтәит, лшьапы дықәгылеит. Аха, 
аибашьра илзыннажьыз ахәрақәа да-
ра ртәы ҟарҵон.  Аиашазы, ари амурал 
аҵарааӡара аҟны иҷыдоу аҭыԥ аан-
накылоит. Иара анҭырхуазгьы ашкол-
хәыҷқәа аԥсшьараамҭазы иахәаԥшуан, 
аинтерес рыман. Урҭ рахьынтә иҟоуп 
арҭ Афырхацәа здыруазгьы, иҟоуп из-
зымдыруазгьы. Анаҩс дара аҭоурых 
иазааҭгылеит, аҭоурых ҭырҵааит... Иҭа-
буп даараӡа ҳәа расҳәарц сҭахуп абас 
еиԥш апроект хацзыркыз. Ари хымԥа-
да ааӡараҿы акрызҵазкуа усуп» ҳәа 
азгәалҭеит Гәдоуҭатәи абжьаратә школ 
№3 адиректор Инна Ҳалуашьԥҳа. 

Иара убасгьы, араҟа иазгәаҭатәуп, 
амурал аҭыхра напы шадыркыз Асо-
вет Еидгыла Афырхаҵа Владимир Ҳа-
разиа ихьӡ зху Џьырхәатәи аԥсуа школ 
аҭӡы аҟны. Уаҟа иҭырхуеит Владимир 
Ҳаразиа исахьа. Аусура налыгӡоит 
асахьаҭыхҩы Иулиа Кузменко. Аба-
сала, арҭ ашколқәа рҟны наунагӡа иа-
анхоит Аџьынџьтәылатә еибашьра Ду 
иалахәыз Асовет Еидгыла Афырхацәа. 

Афырхацәа рсахьа – аҭӡаҿы

Аиааира Ду– 80

Саида Ҳаразиа  

 d 1941 шықәсазы иҳақәлаз 
афашистцәа ирҿагыланы еи-
башьырц афронт ахь ицон ҳаԥ-
садгьыл аԥацәа,аԥҳацәа. Иахьа 
уажәраанӡагьы аҭоурых иадыруеит 
хьӡи -ԥшеи рҳаны зыԥсадгьыл зхы 
ақәызҵази,хабарда ибжьаӡызи,ан-
цәа имчала зыҩныҟа ихынҳәызи 
рыхьӡқәа. Гәдоуҭантәи хатәгәаԥха-
рала Асовет Еидгыла ахьчара иаз-
гылаз дреиуан ,зынӡа иқәыԥшыз 
аԥсуа ҭыԥҳа Галина Дмитри -иԥҳа 
Лакрба .Баҭым иааркьаҿны дызхы-
суаз арратә ҵара даналга ашьҭахь, 
ддәықәырҵоит Ростов азааигәара 
игылаз артиллериатә полк ахь. 

Раԥхьаӡа , аофицерцәа-аԥҳәыз-
бацәа азыҟарҵон,адыррақәа рырҭон. 
Анаҩс,аԥышәа зауз иахыԥхьаӡала-
хон апрожектортә аҳәса рбаталион. 
Урҭ рымчала аӷа иҳаирпланқәа Амшы-
неиқәатә баӷәазақәа рахь иаарышьҭу-
амызт. Уахынла апрожекторқәа рыла 
ажәҩан андырлашоз рылаԥш иҵашәоз 
аӷа иҳаирпланқәа ҭадырхон. Галина 
дыруаӡәкын аӷа иҳаирпланқәа амца 
рыжәҵо еибашьуаз . Дрылахәын асо-
веттә қалақьқәа жәпакы рхақәиҭтәра .

 Аибашьра цонаҵы зныкымкәа 
ахәрақәа шлоухьазгьы, дхьамҵкәа, 
лхьаақәа чҳаны лҩызцәа дрылагы-
лан. Аибашьра анеилга шықәсқәак 
рышьҭахь ауп Аԥсныҟа даныхынҳә. 

Аԥсуа ԥҳәызба лыԥсҭазаараҿы ил-
хамышҭуа илзаанхеит аибашьратә 
хҭысқәа маҷымкәа. Урҭ дырзааҭгы-
леит лаҳәшьа лҭаца Емма Владимир 
-иԥҳа Чыргбаиа. Уи излалҳәаз ала , 
ари ҟалеит Севостополь ақалақь аҟны, 
есымша асааҭ 12 рзы аӷа иҳаирплан 
«Фокке Вольф » аԥсуа ԥҳәызба дызлаз 

абатареиа аҭыԥи атехникеи ирымоу 
гәаҭо инырхагьежьны ицон. Нас иара 
иҟанаҵоз адырраҭарала, афашистцәа 
ахысра иалагон.Зны -зынла аҳаир-
план убас илаҟәуан иақәтәаз рхаҭақәа 
убартә.Аха реихсра азин рымамызт. 
Аҵыхәтәан абатареиахь иҟалоит адҵа 
амца ажәырҵарц. Ҵәҩанҵәхысцәа 
зегьы рҭыԥқәа аанкыланы итәоит. 
Асержант еиҵбы Галина Лакырԥҳа 
ақәыԥшыга аҿалкуеит. Илбарҭоуп аҳа-
ирплан амҵыжәҩақәа ирну аџьарқәа. 
Иара хагьежьуа аҭыԥ иахыкәшоит.

Еиқәырццакны хәынтә ахы сбы-
жьқәа геит азныказы , аха «Фок-
ке-Вольф» иҟалаз абан, ажәҩан ахь 
аҽыҳаракра иалагеит. Ҵәҩанҵәхыс-
цәа зегьы неиҿаԥшы -ааиҿаԥшит, 
аҳаирплан амцабз ахылҟьо адгьыл 
ахь алеира ианалага. Галина лҩыз-
цәа дахьынӡагәыдыркылоз абатаре-
иа акомандир Ионов иблокнот иа-
ниҵеит: «Илашьҭуп «Фокке -Вольф 
-198». Ақәыԥшҩы ( наводчик )Галина 
Лакырԥҳа ».

 Аԥсуа ԥҳәызба аибашьраан агәым-
шәареи афырхаҵареи иаалырԥшыз 
рзы иланашьоуп амедалқәеи аор-
денқәеи жәпакы. Урҭ иреиуоуп : 
«Аџьынџьтәылатә еибашьра Дуӡӡа » 
аорден || аҩаӡарақәа,амедал «Кав-
каз ахьчаразы», «Германиа Аиааира-
зы». Аԥсныҟа даныхынҳә, акыраамҭа 
аус луан Гәдоуҭатәи акинотеатр «Кьа-
раз» аҟны. Галина Дмитри -иԥҳа лдунеи 
лыԥсахаанӡа,Аиааира Ду аиубилеитә 
рыцхәқәа раан амедалқәа ланаршьа-
лон,ҳамҭала далыркаауан. Лыԥсҭазаа-
ра далҵит 2009 шықәсазы.

Орнелла Ԥлиа-ԥҳа,
ААУ ажурналистика аҟәша

4-тәи акурс астудент 

Аҳаирпланқәа амца рыжәызҵоз

Аха  сиҟәаҵуамызт,  ииулакгьы  
џьара  хырхарҭак аиҭар акәын. 
Зыҟны снеиз, алашара аҟаҵара  
азыҳәан даҽаӡә дырзысыԥшаан, 
снарԥырҵит.

Амҩан издыруаз аӡә даа-
сықәшәан, аԥсшәа анеибаҳҳәа, 
уи аҩыза саргьы исыхьхьан иҳәе-
ит шықәсқәак рышьҭахь. СГБ ҳәа 
иҟоу аорган ахь адырра руҭар 
иузырԥшаауеит, амала уааԥшыроуп 
шықәсыбжак иҳәеит. Ари исеиҳәаз 
ахәыҷы ианиасҳәа, папа  уеилага-
ма, иаҳагьы иԥхасҭаутәуеит, утеле-
фон  зынӡа ибжьадырӡуеит иҳәеит.

Ателефон аҩныҵҟа  иамазаап, 
убри аҩыза асистема кодла иара 
ахьыҟоу аҭыԥ аҿы иуԥшааратәы. 
Дасуа, дасуа еиликааит ааигәа 
ишыҟаз. Аетажқәа дхало-дылба-
ауа ҩнык аҿы, ҳахьынхо иазаа-
игәароуп иара, ашә даннадгыла аб-
жьы иаҳа иӷәӷәаны агара иалагеит. 
Уажәшьҭа ииашаҵәҟьаны ателе-
фон ахьыҟаз ашә днадгылт. Дасит, 
дасит, аха ашә аӡәгьы иааиртӡом. 
Агәылацәагьы дразҵааит, аха уи 
аҟара  еиқәшәоу уаҩӡам, иеилка-

арагьы цәгьоуп ҳәа   иарҳәеит. Аха  
нас, агәыла бзиак дҳамоуп, еилҟьак 
иоуп, убри ила  аусқәа  ааҟаҳҵан, 
ателефон абригь-абригь аҭыԥ аҿы 
иҟоуп, шьыбжьышьҭахь апарк аҿы 
шәааи, ишәоуеит ҳәа адырра  ирҭе-
ит ахәыҷы.

Аамҭа иақәыршәан дахьнеиз, 
4-ҩык роума аҷкәынцәа ршьам-
хы ихықәтәалан иштәаз днарых-
ҭыгәлеит. Ҳҿар  усгьы уи ҟаз-
шьа бааԥсны ирымоуп, ршьамхы 
ихықәтәалан ауп ишеицәажәо, 
аусқәа  шеилдырго, ма ишырыӡбо. 
Ихьӡ ааиҳәан, абригь-абригь шәы-
уа дарбану ҳәа, сара соуп ҳәа аӡә́ 
даарылҵит. Аха дхахаӡа, ахәшә ин-
нарҵәахьоу аӡә шиакәыз удырратә 
иҟан. Амала  ианииҭоз ус иҳәаза-
ап: «Уара уаб уаҳа еиӷьыз ателе-
фон имԥыхьамшәаӡеи, ари теле-
фонума» ҳәа. Аҷкәынгьы уаҳа 
илац́әажәара иҭахымхеит. Из-
бан акәзар, уи аӷьычра ада акы 
ззымдыруа, аламыс зцәыӡхьоу аӡә 
иакәын.

Абас иҟалеит акырынтә ис-
цәыӡхьо стелефон аԥшаара.

Илларион Гьерхьелиа́

Ацәыӡ змоуц ибаргәзеи...
(Алгарҭа)

 d Апрель 12азы  ацәыргақәҵатә 
зал маҷ «The Wall Gallery» аҟны 
иаартын асахьаҭыхҩы Адгәыр 
Ӡиӡариа хаҭалатәи ицәыргақәҵа 
«Абӷьыц иахьанӡагьы бара быз-
ну»,зыхьӡу. Уи еиднакылоит 
23 инарзынаԥшуа абстрақттә 
усумҭақәа, аграфика, аҿыханҵа.

Аҭыхымҭақәа рызегьы  аԥҵан 
еиуеиԥшым аамҭақәа рзы. 
Асахьаҭыхҩы иажәақәа рыла, иҟо-
уп апандемиа аамҭаз, аҩны ҳантәаз 
иаԥиҵаз асахьақәагьы. «Уи аамҭа 
ԥсихологиала, иҿыцыз ԥышәара 
дуун зегьы ҳзын, убасҟан иҭысхыз 
роуп раӷьырак абра ижәбо», – 
иҳәеит асахьаҭыхҩы. «Это уже не 

твое» – абас ахьӡуп абри аамҭаз, 
2020 шықәсазы иаԥиҵаз иусумҭа.

Ацәыргақәҵаҿы иҟоуп 2025 
шықәсазы иаԥиҵаз «Аԥслымӡаҿы 
ахәмарра» зыхьӡу асериа аҟ-
нытә аҭыхымҭақәа: «Атәым хәыц-
рақәа», «Адиктатор». Адгәыр Ӡиӡа-
риа иҭыхымҭақәа рцәыргақәҵақәа 
адунеи иахысхьеит,  Москва, Бер-
лин имҩаԥигахьеит хаҭалатәи 
ицәыргақәҵақәа. Дрылахәхахье-
ит Жәларбжьаратәи апленерқәа: 
Польша, Германиа, Сербиа. Иа-
ра убас дрылахәхахьеит агәыԥтә 
цәыргақәҵақәа.

Ари ацәыргақәҵа азкуп ахе-
иқәырхара, уи ианырԥшу аамҭа, 
атәылақәа зегьы  апандемиа 
иамҽханакны ианыҟаз, ауаа 
рыгәҭакқәа, рыпланқәа зегьы ан-
хнарбгалоз, аҟазара – аҿыханҵа 
ԥсеиқәырхаган иҟалеит. Аҿыханҵа 
еснагь аамҭа аҭахуп, аҽеизгара, 
азыҟаҵара хымԥадатәуп. Урҭқәа 
зегьы аҭааҩ ибоит ацәыргақәҵаҿы.

Адгәыр Ӡиӡариа иҭыхымҭақәа 
ыҟоуп Аԥсны, Урыстәыла, Герма-
ниа, США, Франциа, Италиа, Иапо-
ниа, Швециа, Австралиа.

Иашала иуҳәозар, ари хьӡ-
ырҳәагоуп ҳажәлар рзы.

Иалкаан иазгәасҭарц сҭахуп 
Адгәыр Ӡиӡариа дшыруаӡәку Аԥс-
ны Афырхаҵа Сослан Сосналиев 
ибиуст аԥҵаҩцәа. Амиран Адлеи-
беи, Руслан Габлиеи, иареи ирыл-
дыршеит ҟазара ҳаракыла иԥшьоу 
абаҟа аԥҵара.

Ари ацәыргақәҵа Ольга Ира-
диан лыбзоурала еиҿкаау, 
шәаҭаарц шәылшоит апрель 26 
рзынӡагьы.

Раԥхьатәи ацәыргақәҵа

Наира Сабекиа 

Аҟазара адунеи

 d Е.У. Бебиа ихьӡ зху аҳәынҭқар-
ратә акәашаратә ансамбль "Шьара-
тын"  55 шықәса ахыҵит. 

1970 шықәса апрель 9 рзы Аԥс-
нытәи аҳәынҭқарратә филармониа 
аҟны имҩаԥысит ансамбль раԥхьатәи 
аконцерт. 

Ансамбль аԥҵан Аҟәатәи акульту-
ратә ҵаралашаратә ҵараиурҭа аҟны. 
Иналукааша ахореограф, раԥхьатәи 
асахьаркыратә напхгаҩы, Д.И. Гәлиа 
ихьӡ зху Аҳәынҭқарратә премиа алау-
реат Едуард Бебиа ихьӡ иузаҟәымҭха-
уа иадҳәалоуп ансамбль аҭоурых.  

Аханатә еиԥш, ансамбль инана-
гӡо, аԥсуа кәашарақәа реиԥш, Кавказ 
ажәларқәа рыкәашарақәа ахәаԥшцәа 

ирылаҵәахьеит. 
55 шықәса раахыс ансамбль «Шьа-

раҭын» аҟазара ддырбахьеит адунеи 
акыр атәылақәа рҟны. Аԥсуа милаҭтә 
ҟазараҿы алагалазы,  аҳәаанырцә 
уи аларҵәаразы  «Шьараҭын» 1978 
шықәсазы аҳәынҭқарратә ансамбль 
акәны ишьақәгылеит. 

1980 шықәса октиабр 7 рзы Ан-
самбль асахьаркыратә напхгаҩы, аба-
летмеистр хада Едуард Бебиа иа-
нашьан «Аԥсны жәлар рартист» ҳәа 
ахьӡ, «Шьараҭын» акәашаҩцәа рахьтә 
раԥхьаӡа акәны «Аԥсны зҽаԥсазтәыз 
артист» ҳәа аҳаҭыртә хьӡы иаԥсахеит: 
Вахтанг Возба, Иулиа Бартосевич, Ва-
лери Ҭаниа, Вадим Хьециа, Лиана Воз-
ба, Алексеи Тарнаа.

 «Шьараҭын» жәларбжьаратәи 
афестивальқәа рҟны зныкымкәа 
аԥхьахәқәа агахьеит. Тунис имҩаԥы-
суаз афольклортә кәашара ажәеи-

затәи Адунеизегьтәи афестиваль аҟны 
аԥхьахәқәа руак ааннакылеит, Моск-
ва имҩаԥысуаз аҿари астудентцәеи 
аҩбатәи Адунеизегьтәи рфестиваль 
адиплом анашьан, Ҭырқәтәылатәи ақа-
лақь Самсун Жәларбжьаратәи афести-
валь аҟны ԥшьынтә актәи аҭыԥ аан-
накылахьеит, 2010 шықәсазы акәзар, 
Алада Кореиа имҩаԥгаз афестиваль-
конкурс аҟны актәи аҭыԥ иаԥсахеит. 
Абас ирацәоуп излахәхахьоу, насгьы 
аԥхьахәқәа ахьанаршьахьоу афести-
вальқәа. 

«Шьараҭын» артистцәа аҳәааныр-
цә рҟазара ддырбахьеит: Индиа, Шри-
Ланка, Тунис еиԥш,  Венгриа, Швециа, 
Франциа, Норвегиа, Финлиандиа, Ал-
жир, Марокко уҳәа егьырҭ атәылақәа 
рҟны. 

Аԥсны Аџьынџьтәылатә еи-
башьраан (1992-1993) «Шьараҭын» 
акәашацәа рыбзоурала еиҿкаахе-
ит абаталион «Шьараҭын». Анаҩс 
уи иалалеит егьырҭ Аԥсадгьыл ахь-
чаҩцәагьы маҷҩымкәа. Абаталион аҟ-
нытә Аԥсадгьыл ахьчараан фырхаҵа-
рала иҭахаз аибашьцәа маҷҩым. Урҭ 
рахьтә Руслан Кәлаа, Аркади Чачха-
лиа, Даур Акаба Аԥсны Афырхаҵа ҳәа 
ахьӡ ҳаракы рыхҵоуп. 

1995 шықәсазы Аԥсны Раԥхьатәи 
Ахада В.Г. Арӡынба Иусԥҟала «Шьа-
раҭын» Леон иорден анашьан. Ан-
самбль ихьӡ ахҵоуп уи  раԥхьатәи 
аԥҵаҩы Е. У. Бебиа. 

Иахьа ансамбль напхгара аиҭоит 
Аԥсны жәлар рартист абалетмеистр 
хада Руслан Едуард-иԥа Бебиа. 

В. Баалоу

Ахәаԥшцәа ззыԥшу

«Шьараҭын» 55 ш. ахыҵит

«ЗҲӘА Гранд Отель Сухум 
4, ОГРН 123 РА000141, ИНН: 
11024680, аҭыӡҭыԥ: ақалақь Аҟәа, 
Амҳаџьырцәа Рыԥшаҳәа амҩа, 
74, адырра ҟанаҵоит 2025 шықә-
са март 10 азы иаӡәызаҵәыку 

алахәыла иқәҵарала ишаԥыху 
ЗҲӘА Гранд Отель Сухум 4. Ак-
редиторцәа адҵақәа шьҭырхыр 
ауеит абри алаҳәара аныркьыԥхь 
инаркны ҩымз рыҩнуҵҟала абри 
аҭыӡҭыԥ ала: Аԥсны Аҳәынҭқар-
ра, ақалақь Аҟәа, Амҳаџьыр цәа 
Рыԥшаҳәа амҩа 74. Аҭелқәа: 
+79407280028, +79409274182

Алаҳәара

 d Ааигәа раԥхьаӡакәны иӡырган 
ахәыҷтәы аудио-журнал «Амцабз». 
Уи аредактор  Гәында Сақаниа-ԥҳа 
еизаз бзиала шәаабеит ҳәа раҳәа-
уа иазгәалҭеит, ҳазну 2025 ашықәса 
инаркны  иҭыҵло ахәыҷтәы журнал 
аномерқәа хазы еиқәдыршәалоит 
аудио-журналқәа. Ахәыҷқәа  иро-
уеит аҭагылазаашьа, аиутуб - канал 
аҿы  ирҭаху аномерқәа аартны ирбо, 
иаԥхьо, иазыӡырҩуа. 

 Ажурнал  аудиоверсиа аны-
ҭрыжьуаз хықәкыс ирыман, Аԥсны 
иҟоу ахәыҷқәа рыдагьы, ҳтәыла анҭыҵ  
аҳәаанырцә иҟоу ҳадиаспора рахьтә 
маҷк изцәыцәгьоу аԥхьара, аҭагылаза-
ашьа иоуеит иану дазыӡырҩуа аԥхьа-
ра. Лара илҳәеит: «ажурнал аиқәыр-
шәара аџьабаа ду шадибалаз, аԥсы 
шахаиҵаз Алхас Мархолиа. Уи иоуп аб-
жьы арежиссиор, ақәыргылара  зыбзо-
уроу,ҷыдала иҭабуп ҳәа иаҳҳәоит иа-
аԥсаразы».

Иара убас иазгәалҭеит, Москва,  
Шьче пкин ихьӡ зху Атеатртә институт 
аҟны аҵара зҵо актиорцәа қәыԥш-
цәа Лана Лашәриа-ԥҳаи Асҭан Агр-
беи рхы шаладырхәыз ари ажурнал 
абжьы ахаҵара.  Раԥхьаҟа ргәы иҭо-
уп, уаҟа аҵара зҵо актиорцәа қәыԥш-
цәа ажурнал аҭыжьра аҽалархәра. Уи 
даҽазныкгьы  аҭагылазаашьа рнаҭоит 
рбызшәа рхамыршҭразы. 

Ахәыҷтәы журнал «Амцабз» аудио 

- журнал аӡыргара адагьы, 2024 шықә-
сазы ажурнал «Амцабз» аредакциа 
ирыланаҳәаз аконкурс аҿы аиаа-
ира згаз аҵаҩцәа рыӡбахә рҳәеит.  
Аусмҩаԥгатә рҽаладырхәит Аԥсны 
ашәҟәыҩҩцәа Реидгыла ахантәаҩы 
Вахтанг Аԥҳазоу, ажурнал «Алаша-
ра» аредактор хада Анатоли Лагәлаа, 
Аԥсны араионқәа рҟынтәи аҵаҩцәеи 
арҵаҩцәеи.

Аудио-журнал аҭыжьраҿы ацхы-
раара рырҭеит Аҟәа ақалақь ахада-
реи  Аԥсны ашәҟәыҩҩцәа Реидгылеи. 

Анаҩс ахәыҷқәа идырбан иӡыргаз 
аудио-журнал «Амцабз».  Уи абжьы 
ахазҵаз Лана Лашәриа-ԥҳаи Астан 
Агрбеи рыбжьқәа дырҳан. Амцабз аре-
дактор илҳәеит,   анаҩстәи аудио- жур-
налқәа рырцәажәараҿы, абжьы ахаҵа-
раҿы рхы аладырхәыр шауа.

Анаҩс ажәа иман раԥхьаӡакә-
ны зсахьаҭыхымҭа ажурнал аҟны из-
кьыԥхьыз,50 шықәса инареиҳаны 

ажурнал амаҵ азызухьоу, Аԥсны жәлар 
рсахьаҭыхҩы Сергеи Ҵәыџьба. Иара 
иазгәеиҭеит:  «ари ажурнал амаҵ азы-
зуа зегьы хықәкыс ирымоу аҿар ра-
дыԥхьалара шакәу. Еиҳараӡак ажурнал 
зҭыҵуа зегь раԥхьаӡа ахәыҷқәа ру-
сумҭақәа, рсахьаҭыхымҭақәа, ражәаб-
жьқәа, ражәеинраалақәа аныларц, 
иӡырыргарц, аԥхьаҩ иҟынӡа инаргарц 
азы ауп». Дазааҭгылеит ашәҟәыҩҩцәа 
хатәрақәа зегьы, абри ажурнал аҟны 
зҩымҭақәа анымлац аӡәгьы дшыҟам.  
Аԥхьаҟа иҭахуп школцыԥхьаӡа 
аҵаҩцәа ироуларц ахәыҷтәы журнал 
«Амцабз», иахьатәи ҳаамҭазы макьа-
назы Аԥсны арионқәа ршколхәыҷқәа 
зегьы ироуртә еиԥш аҭагылазаашьа 
ыҟам.

Ииасит 2024 шықәсазы ажурнал 
«Амцабз» ирыланаҳәаз аконкурс аҟ-
ны аиааира згаз аҵаҩцәа рыхьӡқәа 
рылаҳәарахь. Иазгәаҭатәуп ари акон-
курс шеихшаз х-гәыԥкны: апоезиа, 
апроза, асахьа. Апоезиаҿы актәи аҭыԥ 
ранашьан – Нариа Ламиаԥҳа, Милена 
Гәынба, Сабина Барганџьиа, Наала Ҷка-
дуа; аҩбатәи аҭыԥ– Диана Сухарева, 
Софиа Кьышьмариа, Сабина Зарақәуа, 
Алмас Лашәриа, Анана Чқәанԥҳа, Мра-
на Еныкь; ахԥатәи аҭыԥ – Милана 
Смыр,Нарҭ Амҷба, Рабиа Пертаиа, Ен-
рик Ашьхаруа. Апрозаҿы актәи аҭыԥ 
ааникылеит– Баграт Аршба, аҩбатәи 
– Мелиса Кәарҷиа. Асахьахьаҭыхраҿы 
актәи аҭыԥ – Садиа Адлеиба, Ерена Бе-
биа, аҩбатәи –Леуан Агәхаа.

Аҵыхәтәан ирыҭан аҳамҭақәа, 
анаҩс рхатәгәаԥхарала ирыԥхьеит 
ажәеинраалақәа Милена Гәынба, Ере-
на Бебиа, Нариа Ламиа, Баграт Арш-
ба, Анана Чқәанԥҳа.

Аудио-журнал «Амцабз»  аӡыргара

Аԥхьаҩцәа хәыҷқәа рзы

Стелла Сақаниа


